
Dada Bhagwan
આપ્તવાણી
(Aaptavaanee)
જગતમાં ચિંતાની દવા શી ? 

દાદાશ્રી : ચિંતા તમે કોઈ દહાડો જોયેલી કે નહીં જોયેલી ? 

પ્રશ્નકર્તા :  જોયેલી ને !
દાદાશ્રી : ઓળખાણ સારી રીતે છે ? 

પ્રશ્નકર્તા :  ચિંતામાં ને ચિંતામાં જ રચ્યોપચ્યો છું. 
દાદાશ્રી : ચિંતામાં જ રહે છે, પછી જોવાનું જ રહ્યું ક્યાં આગળ ? કાયમ જ ચિંતા ને ? 

પ્રશ્નકર્તા : પણ ચિંતા તો દરેકને થાય ને ! 
દાદાશ્રી : એટલે આમ ઘર જેવો જ સંબંધ હશે ને? વારેઘડીએ આવે ને જાય, વારેઘડીએ આવે ને જાય, એવો સંબંધ હશે ? 

પ્રશ્નકર્તા :  ના, પણ આમ મારે ચિંતા રાખવાની જ નહીં ને ! 
દાદાશ્રી : એ તો બધાય એવું કહે કે, ‘મારે ચિંતા રાખવી નથી’, પણ ચિંતા કોઈનેય છોડે નહીં ને ! એ તો રાતે અગિયાર વાગ્યે આવીને જોડે ઊભી જ રહે ને આખો દહાડોય ચિંતા કે ‘આમ થઈ જશે ને તેમ થઈ જશે.’ તે પછી મોઢાં ઉપર જાણે દિવેલ ફરી વળે કે ના વળે ? 

પ્રશ્નકર્તા :  ફરી વળે ને ! 
દાદાશ્રી : તો એનો ઉકેલ તો લાવવો પડશે ને ? આ ‘રૉંગ બિલીફો’ને ક્યાં સુધી ઝાલી રાખીએ ? હવે એ ‘વરીઝ’ ચાખેલી હોય ને, ત્યારે જ આ જગતનો સ્વાદ ખરેખરો માલમ પડે છે, નહીં તો ત્યાં સુધી આ જગતનો સ્વાદ સમજાતો નથી. નરી ‘વરીઝ’, ‘વરીઝ’, ‘વરીઝ’ ! શક્કરિયાં ભરહાડમાં બફાય એમ જગત બફાઈ રહ્યું છે !! માછલાં તેલમાં તળાય એવો તરફડાટ તરફડાટ થઈ રહ્યો છે !!! આને ‘લાઇફ’ કેમ કહેવાય ? હવે આ ચિંતા થાય ત્યારે દવા શું ચોપડો છો ? 

પ્રશ્નકર્તા :  શાંત નિદ્રાધિન થઈ જવાનું, એટલે ચિંતામુક્ત થઈ જવાય. 
દાદાશ્રી : નિદ્રાધિન ? પણ ઊંઘ આવે ખરી તે ઘડીએ ? 

પ્રશ્નકર્તા :  એ તો થાકીને પછી ઊંઘ આવે. 
દાદાશ્રી : હા, મન થાકે એટલે ઊંઘ આવી જાય. ખરું કહો છો, ખોટું નથી કહેતા તમે. હવે ચિંતા ગમતી નથી ને ? તો એ કોણ મોકલે છે ? 

પ્રશ્નકર્તા :  ભગવાન. 
દાદાશ્રી : એમ ? ભગવાન બિચારાને માબાપ નહીં તે આપણા લોકો વગોવ વગોવ કર્યા કરે છે ! કોઈનાં છોકરાંને આપણે વગોવીએ તો એના માબાપ હોય તે ફરી વળે ને ? પણ ભગવાનનાં તો માબાપ નહીં એટલે બધા જ ભગવાનને વગોવે કે ‘ભગવાને મને આમ કર્યું.’ ભગવાને શા માટે બધા લોકોને ચિંતામાં રાખ્યા હશે?

પ્રશ્નકર્તા :  કર્મના ફળ ભોગવવા. 
દાદાશ્રી : આપણે જે કર્મો કર્યા તેનું ફળ આપણે જ ભોગવવાનું, એ વાત સાચી છે ને ? તો પછી ઈશ્વરની આમાં વચ્ચે જરૂર શી છે ? 

ચિંતા, ત્યાં અનુભૂતિ ક્યાંથી ? 

પ્રશ્નકર્તા :  ચિંતાથી પર થવા માટે ભગવાનનાં આશીર્વાદ માગીએ કે ‘આમાંથી હું ક્યારે છૂટું’, એટલા માટે ‘ભગવાન, ભગવાન’ કરીએ, એ માઘ્યમથી આપણે આગળ વધવા માગીએ છીએ, છતાં હજી મને મારા અંદર રહેલા ભગવાનની અનુભૂતી થતી નથી. 
દાદાશ્રી : શી રીતે અનુભૂતિ થાય ? ચિંતામાં અનુભૂતિ થાય નહીં ને ! ચિંતા અને અનુભૂતિ બે સાથે ના હોય. ચિંતા બંધ થાય તો અનુભૂતિ થાય. 
પ્રશ્નકર્તા :  ચિંતા કેવી રીતે મટે ? 

દાદાશ્રી : અહીં સત્સંગમાં રહેવાથી ! સત્સંગમાં કોઈ દહાડો આવ્યા છો ? 

પ્રશ્નકર્તા :  બીજે સત્સંગમાં જાઉં છું, પણ અહીં તો એક-બે વાર આવેલો. 
દાદાશ્રી : સત્સંગમાં જવાથી જો ચિંતા બંધ ના થતી હોય તો એ સત્સંગ છોડી દેવો જોઈએ, બાકી સત્સંગમાં ચિંતા બંધ થવી જ જોઈએ. 
પ્રશ્નકર્તા :  ત્યાં બેસીએ એટલી વાર શાંતિ રહે. 
દાદાશ્રી : ના, એને કંઈ શાંતિ ના કહેવાય, એમાં શાંતિ નથી. આવી શાંતિ તો આપણે ગપ્પાં સાંભળીએ તોય શાંતિ થાય. સાચી શાંતિ તો કાયમ રહેવી જોઈએ, ખસવી જ ના જોઈએ. એટલે ચિંતા થાય એ સત્સંગમાં જવાય જ કેમ કરીને ? સત્સંગવાળાને કહી દેવાનું કે, ‘ભાઈ, અમને ચિંતા થાય છે, માટે હવે અમે અહીં આવવાના નથી, નહીં તો તમે કંઈક દવા એવી કરો કે ચિંતા ના થાય.’ 

પ્રશ્નકર્તા :  ‘ઑફિસ’માં જઉં, ઘેર આવું, તોય કશે મન ના લાગે. 
દાદાશ્રી : ‘ઑફિસ’માં તો આપણે નોકરી માટે જઈએ છીએ અને પગાર તો જોઈએ છે ને ! ઘરસંસાર ચલાવવાનો છે, એટલે ઘર છોડી નહીં દેવાનું, નોકરી છોડી નહીં દેવાની, પણ ફક્ત જ્યાં આગળ ચિંતા મટે નહીં એ સત્સંગ છોડી દેવો. નવો બીજો સત્સંગ ખોળવો, ત્રીજા સત્સંગમાં જવું. સત્સંગ બધા બહુ હોય છે, પણ સત્સંગથી ચિંતા જવી જોઈએ. બીજા કોઈ સત્સંગમાં ગયેલા નહીં ? 

પ્રશ્નકર્તા :  પણ અમને એવું કહેવામાં આવે છે કે, ‘ભગવાન તમારી અંદર જ છે, તમને શાંતિ અંદરથી જ મળશે, બહાર ભટકવાનું બંધ કરી દો.’

દાદાશ્રી : હા, બરાબર છે. 
પ્રશ્નકર્તા :  પણ એ અંદર જે ભગવાન બિરાજેલા છે, એનો અનુભવ જરાય પણ નથી થતો. 
દાદાશ્રી : ચિંતામાં અનુભવ ના થાય. ચિંતા હોય તો અનુભવ થયો હોય તેય જતો રહે. ચિંતા તો એક જાતનો અહંકાર કહેવાય છે. ભગવાન કહે છે કે, ‘તું અહંકાર કરે છે ? તો અમારી જોડેથી જતો રહે.’ જેને ‘આ હું ચલાવું છું’ એવો ચલાવવાનો અહંકાર હોય તે જ ચિંતા કરે ને ? ભગવાન ઉપર વિશ્વાસ જરાય ના હોય તે જ ચિંતા કરે ને ? 

પ્રશ્નકર્તા :  ભગવાન ઉપર તો વિશ્વાસ છે. 
દાદાશ્રી : વિશ્વાસ હોય તો આવું કરે જ નહીં ને ! ભગવાનનાં વિશ્વાસે છોડીને નિરાંતે ઓઢીને સૂઈ જાય. એ ચિંતા વળી કોણ કરે ? એટલે ભગવાન ઉપર વિશ્વાસ રાખો. ભગવાન થોડુંઘણું ચલાવતો હશે કે નહીં તમારું ? આ અંદર ખાવાનું નાખો છો પછી ચિંતા કરો છો ? પાચકરસ પડ્યા કે નહીં, પિત્ત પડ્યું, એવી તેવી બધી ચિંતા નથી કરતાં ? ‘આનું લોહી થશે કે નહીં થાય ? આનું સંડાસ થશે કે નહીં ?’ એવી ચિંતા કરો છો ? એટલે આ અંદરનું બઘું બહુ ચલાવવાનું છે, બહાર તો શું ચલાવવાનું છે, તે ચિંતા કરો છો ? પછી ભગવાનને ખોટું જ લાગે ને ! અહંકાર કરો એટલે ચિંતા થાય. ચિંતા કરનાર માણસ એ અહંકારી કહેવાય. એક અઠવાડિયું ભગવાન ઉપર છોડી દઈ ચિંતા કરવાનું બંધ કરી દો. પછી અહીં કોઈક દહાડો ભગવાનનો સાક્ષાત્કાર કરાવી દઈશું, તે કાયમની ચિંતા મટી જાય.
ચિંતા જાય ત્યારથી સમાધિ
ચિંતા ના થાય તો સાચો ગૂંચવાડો ગયો. ચિંતા ના થાય, ‘વરીઝ’ ના થાય અને ઉપાધિમાં સમતા રહે, ઉપાધિની મહીં સમાધિ રહે તો જાણવું કે સાચો ગૂંચવાડો ગયો. 
પ્રશ્નકર્તા :  એવી સમાધિ લાવવી હોય તો પણ ના આવે. 
દાદાશ્રી : એ તો આમ લાવવાથી ના આવે. ‘‘જ્ઞાની પુરુષ’’ ગૂંચવાડો કાઢી આપે, બઘું ચોખ્ખું કરી આપે ત્યારે નિરંતર સમાધિ રહે. 
પ્રશ્નકર્તા :  એ પણ ‘વ્યવસ્થિત’ નથી કે ગૂંચવાડો નથી જ નીકળવાનો ? 

દાદાશ્રી : તમારો ગૂંચવાડો ના નીકળે એ પણ ‘વ્યવસ્થિત’ જ છે અને ગૂંચવાડો નીકળે એ પણ ‘વ્યવસ્થિત’ જ છે. તેથી જ હું કહું છું ને, ‘હું તો નિમિત્ત છું, હું કંઈ આનો કર્તા નથી.’

ચિંતા ગઈ એનું નામ સમાધિ. એનાથી પછી પહેલાં કરતાં કામેય વધારે થાય, કારણ કે ગૂંચારો ના રહ્યો ને, પછી ! આ ‘ઑફિસે’ જઈને બેઠા કે કામ ચાલ્યું, ઘરના વિચાર ના આવે, બહારના વિચાર ના આવે, બીજા કશા વિચાર જ ના આવે ને સંપૂર્ણ એકાગ્રતા રહે. 
જેના સંસારના કામ બગડે તે ધર્મ પામ્યો ના કહેવાય. સંસારનું કામ સુધરવું જોઈએ, સંસાર સુધરવો જોઈએ. આજુબાજુવાળાય કહે કે, ‘ના ભાઈ, આ બહુ સારા માણસ છે.’ જ્યારે ભગતો બહુ ઘેલા હોય, તેમનો તો સંસારેય બગડે ને ધર્મેય બગડે, બઘું બગાડે અને આ તો ‘‘જ્ઞાની’’ઓ કહેવાય, વ્યવહારમાં રહે. આ ‘જ્ઞાન’ તો લોકોનું કામ કાઢી નાખશે, નહીં તો માણસને અશાંતિમાં પાપ બંધાય. માણસને અશાંતિ થઈ જાય ને, ત્યારે સામાં માણસ સારા હોય તોય ખરાબ દેખાય, પણ જો અંદર શાંતિ હોય તો કોઈ સામો માણસ જો ખરાબ હોય તોય સારો લાગે. 
‘કટાઇમે’ ચિંતા ?! 

આ તો ‘સાયન્સ’ છે, કોઈ વખતે ‘અક્રમ વિજ્ઞાન’ નીકળે છે. ‘અક્રમ’ એટલે ક્રમ-બ્રમ નહીં. આ ધોરી માર્ગ નથી, આ તો કેડી માર્ગ છે. ધોરી માર્ગ તો ચાલુ જ છે  ને ! તે માર્ગ અત્યારે મૂળ ‘સ્ટેજ’માં નથી, અત્યારે ‘અપસૅટ’ થઈ ગયો છે. ધર્મો બધા ‘અપસૅટ’ થઈ ગયાં છે. મૂળ ‘સ્ટેજ’માં ધર્મ હોય ત્યારે તો જૈનોને-વૈષ્ણવોને ચિંતા વગર ઘરો ચાલતા હતા. અત્યારે તો છોડી ત્રણ વર્ષની હોય તો કહેશે કે, ‘જુઓ ને, મારે આ છોકરી પૈણાવાની છે.’ ‘અલ્યા, છોકરી વીસ વર્ષે પૈણશે, પણ અત્યારે શાની ચિંતા કરે છે ?! સત્તર વર્ષ પહેલાં પૈણવાની ચિંતા કરે છે તો મરવાની ચિંતા કેમ નથી કરતો ?’ ત્યારે કહેશે કે, ‘ના, મરવાનું તો સંભારશો જ નહીં.’ ત્યારે મેં કહ્યું કે, ‘મરવાનું સંભારવામાં શો વાંધો છે ? તમે નથી મરવાનાં ?’ ત્યારે કહે કે, ‘પણ મરવાનું સંભારશો ને, તો આજનું સુખ જતું રહે છે, આજનો સ્વાદ બધો અમારો બગડી જાય છે.’ ‘ત્યારે છોડીનું પૈણવાનું શું કરવા સંભારે છે ? તોય તારો સ્વાદ જતો રહેશે ને ? અને છોડી બઘું એનું પૈણવાનું લઈને આવેલી છે. મા-બાપ તો આમાં નિમિત્ત છે.’ આ છોડી એનું પૈણવાનું, બઘું જ સાધન લઈને આવેલી હોય છે ! ‘બૅન્ક બૅલેન્સ’-પૈસો, બઘું લઈને આવેલી છે, વધારે કે ઓછો જેટલો ખર્ચો હોય એ ‘ઍક્ઝૅક્ટલી’ બઘું લઈને આવેલી હોય છે. આ તો બઘું બાપને સોંપેલું હોય છે ફક્ત! એટલે ‘વરીઝ’ કરવા જેવું આ જગત છે નહીં. ‘ઍક્ઝૅક્ટલી’ જોવા જતા આ જગત બિલકુલ ‘વરીઝ’ કરવાં જેવું છે જ નહીં, હતુંય નહીં ને થશેય નહીં. 
છોડી એ એનો હિસાબ લઈને આવેલી હોય છે. છોડીની ‘વરીઝ’ તમારે કરવાની નહીં. છોડીના તમે પાલક છો. છોડી એને માટે  છોકરોય લઈને આવેલી હોય છે. આપણે કોઈને કહેવા ના જવું પડે કે છોકરો જણજો. ‘અમારે છોકરી છે, તેને માટે છોકરો જણજો’ એવું કહેવા જવું પડે ? એટલે બધો સામાન તૈયાર લઈને આવેલી હોય છે. ત્યારે બાપા કહેશે, ‘આ પચીસ વર્ષની થઈ, હજી એનું કંઈ ઠેકાણું પડતું નથી, આમ છે, તેમ છે’, તે આખો દહાડો ગા ગા કર્યા કરશે. અલ્યા ત્યાં આગળ છોકરો સત્તાવીસ વર્ષનો થયેલો છે, પણ તને જડતો નથી, તો બૂમાબૂમ શું કરવા કરે છે ? સૂઈ જા ને, છાનોમાનો ! એ છોડી એનું ‘ટાઇમિંગ’ બઘું ગોઠવીને આવેલી છે. 
કેટલાક તો હજી છોડી ત્રણ વર્ષની હોય ત્યારથી ચિંતા કરે કે, ‘અમારી નાતમાં ખર્ચા બહુ, કેવી રીતે કરીશું ?’ તે બૂમો પાડ્યા કરે. આ તો ખાલી ‘ઇગોઈઝમ’ કર્યા કરે છે. શું કામ છોડીની ચિંતા કર્યા કરે છે ? છોડી પૈણવાના ‘ટાઇમે’ પૈણશે, સંડાસ સંડાસના ‘ટાઇમે’ થશે, ભૂખ ભૂખના ‘ટાઇમે’ લાગશે, ઊંઘ ઊંઘના ‘ટાઇમે’ આવશે, તું કોઈની ચિંતા શું કામ કરે છે ? ઊંઘ એનો ‘ટાઇમ’ લઈને આવેલી હોય છે, સંડાસ એનો ‘ટાઇમ’ લઈને આવેલો છે. શેને માટે ‘વરીઝ’ કરો છો ? ઊંઘવાનો ‘ટાઇમ’ થશે કે એની મેળે આંખ મીંચાઈ જશે, ઊઠવાનું એનો ‘ટાઇમ’ લઈને આવેલું છે, એવી રીતે છોડી એનો પૈણવાનો ‘ટાઇમ’ લઈને આવેલી હોય છે. એ પહેલી જશે કે આપણે પહેલાં જઈશું, છે કશું એનું ઠેકાણું ? 

પરસત્તા ઝાલે ત્યાં ચિંતા થાય
દાદાશ્રી : તમારે કેમનું છે ? કોઈક ફેરો ઉપાધિ થાય છે ? ચિંતા થઈ જાય છે ? 

પ્રશ્નકર્તા :  આ અમારી જ મોટી બેબીની સગાઈનું નથી પતતું, તે ઉપાધિ થઈ જાય છે ને! 
દાદાશ્રી : મહાવીર ભગવાનને એમની દિકરી નહોતી પૈણવાની ? એય મોટી થઈ ગઈ હતી ને ? ભગવાન કેમ નહોતા ઉપાધિ કરતા ? તમારા હાથમાં હોય તો ઉપાધિ કરો ને ! પણ આ બાબત તમારા હાથમાં છે ? 

પ્રશ્નકર્તા :  ના.
દાદાશ્રી : નથી ? તો ઉપાધિ શેને માટે કરો છો ? ત્યારે કંઈ આ શેઠના હાથમાં છે ?  તો આ બેનના હાથમાં છે? 

પ્રશ્નકર્તા :  ના. 
દાદાશ્રી : તો કોના હાથમાં છે તે જાણ્યા વગર આપણે ઉપાધિ કરીએ, તે શેના જેવું છે ? કે એક ઘોડાગાડી ચાલતી હોય, એમાં આપણે દસ માણસો બેઠા હોઈએ, મોટી બે ઘોડાની ઘોડાગાડી હોય, હવે એને ચલાવનારો ચલાવતો હોય અને આપણે અંદર બૂમાબૂમ કરીએ કે, ‘એય આમ ચલાવ, એય આમ ચલાવ’ તો શું થાય ? જે ચલાવે છે એને જોયા કરો ને ! કોણ ચલાવનાર છે એ જાણીએ તો ચિંતા આપણને હોય નહીં. એવું આ જગત કોણ ચલાવે છે એ જાણીએ તો ચિંતા આપણને હોય નહીં. તમે રાતદહાડો ચિંતા કરો છો ? ક્યાં સુધી કરશો ? એનો આરો ક્યારે આવશે ? તે મને કહો. 
આ બેન તો એનું લઈને આવેલી છે, તમે તમારું બઘું લઈને નહોતા આવ્યા ? આ શેઠ તમને મળ્યા કે ના મળ્યા ? તો શેઠ તમને મળ્યા, તો આ બેનને કેમ નહીં મળે ? તમે જરા તો ધીરજ પકડો. વીતરાગમાર્ગમાં છો અને આવી ધીરજ ના પકડો તો તેનાથી આર્તઘ્યાન થાય, રૌદ્રઘ્યાન થાય. 
પ્રશ્નકર્તા :  એવું નહીં, પણ સ્વાભાવિક ફિકર તો થાય ને ! 
દાદાશ્રી : એ સ્વાભાવિક ફિકર તે જ આર્તઘ્યાન ને રૌદ્રઘ્યાન કહેવાય ! મહીં આત્માને પીડા કરી આપણે. બીજાને પીડા ના કરતા હોય તો ભલે, પણ આ તો આત્માને પીડા કરી. 
આનો ચલાવનારો કોણ હશે ? બેન, તમે તો જાણતા હશો ? આ શેઠ જાણતા હશે ? કોઈ ચલાવનારો હશે કે તમે ચલાવનારા છો ? 

પ્રશ્નકર્તા :  કોઈ નહીં. 
દાદાશ્રી : કોઈના વગર એ કેવી રીતે ચાલે ? કોઈક તો સંચાલક હશે ને ? સંચાલક વગર તો ચાલે જ નહીં ને ? એવું છે, કે  કો’ક  દહાડો તાવ આવે છે ત્યારે મનમાં એમ થાય છે કે ‘મને તાવ આવ્યો’, પણ કોણે મોકલ્યો એ તપાસ નથી કરતાં એટલે મનમાં શું લાગે છે ? કે ‘હવે તાવ નહીં જાય તો શું કરીશું ?’ અલ્યા, ભાઈ આવ્યો છે, મોકલનારે એને મોકલ્યો છે ને પાછો બોલાવી લેશે, આપણે ફિકર કરવાની જ ક્યાં રહી ? આપણે બોલાવ્યો નથી, મોકલનારે મોકલ્યો છે, તે પાછો બોલાવી લેશે. આ બધી કુદરતી રચના છે ! આપણે વિચાર કરવાનો હોય તો ખાતા પહેલાં વિચાર કરવાનો કે ‘આ દાળ મને વાયડી પડશે કે નહીં ?’ પણ ખાધા પછી ‘હવે મને શું થશે ? શું થશે ?’ એવો વિચાર કરીએ એનો શો અર્થ છે ? 

ચિંતા કરવાથી તો અંતરાયકર્મ પડે છે ઊલટું, એ કામ લાંબું થાય છે. આપણને કોઈકે કહ્યું હોય કે, ‘ફલાણી જગ્યાએ છોકરો છે’ તો આપણે પ્રયત્ન કરવો. ચિંતા કરવાની ભગવાને ના પાડી છે. ચિંતા કરવાથી તો એક અંતરાય વધારે પડે છે ! અને વીતરાગ ભગવાને શું કહ્યું છે ? કે,‘ભાઈ, ચિંતા તમે કરો છો, તો તમે જ માલિક છો ? તમે જ દુનિયા ચલાવો છો ?’ અને આમ જોવા જાય તો ખબર પડે કે પોતાને સંડાસ જવાની પણ સ્વતંત્ર શક્તિ નથી, એ તો જ્યારે બંધ થાય ત્યારે ‘ડૉક્ટર’ને બોલાવવો પડે. ત્યાં સુધી એ શક્તિ આપણી છે એવું આપણને લાગ્યા કરે, પણ એ શક્તિ આપણી નથી. એ શક્તિ કોને આધિન છે, એ બઘું જાણી રાખવું ના પડે ? 

એવું છે, કે આપણે અહીં તો સાત વર્ષની છોડી હોય ત્યારથી જ વિચાર કરે કે ‘આ મોટી થઈ ગઈ, આ મોટી થઈ ગઈ !’ પૈણાવવાની તો વીસમે વર્ષે હોય, પણ અત્યારથી જ ચિંતા કરવા માંડે. ક્યારથી છોડી પૈણાવવાની ચિંતા શરૂ કરવી જોઈએ, એવું કયા શાસ્ત્રમાં લખ્યું છે ? આમ વીસમે વર્ષે પૈણતી હોય તો આપણે ચિંતા ક્યારથી કરવી જોઈએ ? બે ત્રણ વર્ષની થાય ત્યારથી ? 

પ્રશ્નકર્તા :  ચૌદ-પંદર વર્ષની થાય, પછી મા-બાપ વિચાર કરે છે ને ! 
દાદાશ્રી : ના, તોય પાછા પાંચ વર્ષ રહ્યા ને ! એ પાંચ વર્ષમાં ચિંતા કરનારો મરી જશે કે જેની ચિંતા કરે છે એ મરી જશે, એ શું કહેવાય ?! પાંચ વર્ષ બાકી રહ્યાં તે પહેલાં ચિંતા શી રીતે કરાય ? 

પ્રશ્નકર્તા :  એવું જો હોય તો તો પછી લોકો કમાવા જ ના જાય ને કોઈ ચિંતા જ ના કરે.
દાદાશ્રી : નહીં, કમાવા જાય છે એ પણ એમના હાથમાં જ નથી ને ! એ ભમરડાં છે, આ બધા નેચરના ફેરવ્યા ફરે છે અને મોઢે અહંકાર કરે છે કે, ‘હું કમાવવા ગયેલો!’ અને આ વગર કામની ચિંતા કરે છે ! પાછું એય દેખાદેખીથી કે ‘ફલાણા- ભાઈ, તો જુઓ ને, છોડી પૈણાવવાની કેટલી બધી ચિંતા રાખે છે ને હું ચિંતા નથી રાખતો.’ તે ચિંતામાં ને ચિંતામાં પછી તડબૂચા જેવો થઈ જાય અને છોડી પૈણાવવાની થાય ત્યારે ચાર આનાય હાથમાં ના હોય. ચિંતાવાળો રૂપિયા લાવે ક્યાંથી ? લક્ષ્મીનો સ્વભાવ કેવો છે ? જે આનંદી હોય એને ત્યાં લક્ષ્મીજી મુકામ કરે ! બાકી, ચિંતાવાળાને ત્યાં મુકામ કરે નહીં. જે આનંદી હોય, જે ભગવાનને યાદ કરતો હોય, એને ત્યાં લક્ષ્મીજી જાય ! તે આ તો છોડીની અત્યારથી ચિંતા કરે છે. 
આપણે ચિંતા ક્યારે કરવાની છે ? કે જ્યારે આજુબાજુના લોકો કહે કે, ‘છોડીનું કંઈ કર્યું ?’ એટલે આપણે જાણવું કે હવે ચિંતા કરવાનો વખત આવ્યો અને ત્યારથી ચિંતા, એટલે શું ? કે એને માટે પ્રયત્નો કર્યા કરવાના. આ તો આજુબાજુવાળા કોઈ કહેતાં નથી ને ત્યાર પહેલાં આ તો પંદર વર્ષ પહેલેથી ચિંતા કરે ! પાછો એની બૈરીને હઉ કહેશે કે, ‘તને યાદ રહેશે કે આપણી છોડી મોટી થાય છે, એને પૈણાવવાની છે ?!’ અલ્યા, પાછો વહુને શું કામ ચિંતા કરાવું છું ?! 

આપણા લોક તો કેવા છે ? કે એક વર્ષ દુકાળનો ગયો હોય તો બીજે વર્ષ ‘શું થશે? હવે શું થશે ?’ કર્યા કરે, તે ભાદરવા મહિનાથી જ ચિંતા કર્યા કરે. અલ્યા,આમ શું કરવા કરે છે ? એ તો જે દહાડે ખાવાપીવાનું તારે ખલાસ થઈ જાય અને કોઈ જોગવાઈ ના હોય તે દહાડે ચિંતા કરજે ને ! 
પ્રશ્નકર્તા :  આ સાલ વરસાદ ઓછો હતો ત્યારથી જ લોકોએ બૂમો પાડવા માંડી કે આ સાલ ચોખા નહીં મળે ! 
દાદાશ્રી : અરે, જે બૂમો ના પાડે તેને આ લોકો ‘મૂરખ’ કહેશે કે ‘જુઓ ને, આને સમજણ જ નથી ને !’ અને બૂમો પાડે તેને આ લોક ‘જાગૃત’ કહેશે, આવા લોક છે !
ચિંતા મિટાવે તે મોક્ષમાર્ગ
સંસારમાં હોય ને ચિંતામાં જ રહે અને એ ચિંતા ના મટે, તો પછી એને કેટલાય અવતાર રહ્યા ! કારણ કે ચિંતાથી જ અવતાર બંધાય. 
પ્રશ્નકર્તા :  પણ ચિંતા તો થાય ને, કારણ કે મોંઘવારી અત્યારે બહુ વધી  ગઈ છે.
દાદાશ્રી : સસ્તુ કરવાનું તમારા હાથમાં હશે ? 

પ્રશ્નકર્તા :  આપણા હાથમાં કેવી રીતે હોય ? 

દાદાશ્રી : તો પછી એની ચિંતા તમારે કરવાની ના હોય. 
પ્રશ્નકર્તા :  ચિંતા બંધ કરવા શું કરવું ? 

દાદાશ્રી : એ તો ‘‘જ્ઞાની પુરુષ’’ની પાસે આવીને કૃપા લઈ જવાની, પછી ચિંતા બંધ થઈ જાય અને સંસાર ચાલ્યા જ કરે. તમારે ઘરે નાના છોકરાં હઉ ચિંતા કરે છે ? તમે એકલાં જ ચિંતા કરો છો ?

પ્રશ્નકર્તા :  બધા કરે છે.
દાદાશ્રી : નાના છોકરાં હઉ ચિંતા કરે છે ?

પ્રશ્નકર્તા :  નાના છોકરાંને તો ક્યાંથી ચિંતા હોય ? બાળકને તો કંઈ ચિંતા જ ના હોય ને! 
દાદાશ્રી : એટલે તમે મોટી ઉંમરના થયાં, એટલે ચિંતા કરો છો, ખરું ? 

પ્રશ્નકર્તા :  જવાબદારી છે એટલે ચિંતા થાય ને ! 
દાદાશ્રી : તમારે માથે શું જવાબદારી છે ? તમે જવાબદાર હો તો છોકરાં માંદાસાજા થાય જ નહીં ને ! 
પ્રશ્નકર્તા :  ઘરમાં વડીલ હોય તો એમને ચિંતા થાય ને ? 

દાદાશ્રી : ચિંતા બધી અણસમજણથી થાય છે. મજૂરો ચિંતા નથી કરતાં ને શેઠિયા લોકો ચિંતા કરે છે. મજૂરો એકુય ચિંતા નથી કરતા, કારણ કે મજૂરો ઊંચી ગતિમાં આવવાના છે અને શેઠિયાઓ નીચી ગતિમાં જવાનાં છે. ચિંતાથી નીચી ગતિ થાય, માટે ચિંતા ના હોવી જોઈએ. ચિંતાથી કશું વધી જાય ખરું ? 

પ્રશ્નકર્તા :  નથી વધતું. 
દાદાશ્રી : વધતું નથી ? તો પછી એ ખોટો વેપાર કોણ કરે ? જો ચિંતાથી વધી જતું હોય તો તે કરવું. તમને ચિંતાનો શોખ છે ? 

પ્રશ્નકર્તા :  ના, શાંતિ જોઈએ છે. 
દાદાશ્રી : ચિંતા તો અગ્નિ કહેવાય- ‘આમ થશે ને તેમ થશે.’ ચિંતા એ તો અહંકાર છે.  કો’ક  કાળે જૈન થવાનું આવે ને ત્યારે ચિંતામાં રહ્યા તો મનુષ્યપણુંયે જતું રહે. કેટલું બઘું જોખમ કહેવાય ?! તમારે શાંતિ જોઈતી હોય તો ચિંતા  કાયમની બંધ કરી આપું. 
ચિંતા બંધ થાય ત્યારથી જ વીતરાગ ભગવાનનો મોક્ષમાર્ગ કહેવાય. વીતરાગ ભગવાનનાં જે દર્શન કરે ત્યારથી જ ચિંતા બંધ થવી જોઈએ, પણ દર્શન કરતાંય નથી આવડતું. 
પ્રશ્નકર્તા :  આપની પાસે તો અમે બાળક છીએ. 
દાદાશ્રી : હા, એટલે જ કહું છું કે દર્શન કરતાંય નથી આવડતું. દર્શન કરવાનું તો, ‘‘જ્ઞાની પુરુષ’’ શીખવાડે કે ‘આવી રીતે દર્શન કરજો’ ત્યારે કામ થાય. આ ચિંતામાં તો અગ્નિ સળગ્યા કરે. શક્કરિયાં જોયેલા ? શક્કરિયાં ભરહાડમાં મૂકે ને બફાય, એના જેવું થાય.
આવી સુંદર શાકભાજી લઈ આવે છે, લાવીને ખાય છે ને ચિંતા કરે છે, ઘરનાં લૂગડા પહેરીને ચિંતા કરે છે. ચિંતા પાર વગરની છે. તમારે તો કોઈ દહાડો ક્લેશ, કંકાસ થઈ જાય ને ? 

પ્રશ્નકર્તા :  ગમે એટલા આનંદમાં બેઠાં હોઈએ ને, પણ કંઈક એવો શબ્દ નીકળી જાય તે ક્લેશ ઊભો થઈ જાય.
દાદાશ્રી : તે ઘડીએ બારણું વાસીને ક્લેશ કરો છો ને ? 

પ્રશ્નકર્તા :  બારણું વાસીને ક્લેશ નથી થતો કોઈ દહાડોય. 
દાદાશ્રી : તો બારણાં ઉઘાડા રાખીને કરો છો ? તો તો પછી લોક બધા જાણી જાય.
ખરું તો ક્યારે કહેવાય ? કે મહિનામાં એકાદ દહાડો જરા ક્લેશ થઈ જાય, રોજ રોજ કલેશ ના હોય. 
આપણને ગમતું ના હોય, છતાંય આવું બને છે ને ?! તો એ કોણ કરતું હશે ? તમારે ના-ગમતા હોય તે જ શબ્દો નીકળી જાય. બધાનું કારણ અજ્ઞાનતા છે. અજ્ઞાનતા જાય તો શાંતિ થાય. અજ્ઞાનતા કાઢવી છે તમારે ? ચિંતા જાય, ક્લેશ બંધ થઈ જાય એવું તમારે કરવું છે ?! 

ચિંતા કરવા કરતાં ધર્મમાં વાળો
પ્રશ્નકર્તા :  ઘરનાં જે મુખ્ય માણસ હોય, એને જે ચિંતા હોય એ કઈ રીતે દૂર કરવી ? 

દાદાશ્રી : કૃષ્ણ ભગવાને શું કહ્યું છે ? કે, ‘જીવ તું શીદને શોચના કરે, કૃષ્ણને કરવું હોય તે કરે.’ એવું વાંચવામાં આવ્યું છે ? 

પ્રશ્નકર્તા :  મારું એવું માનવું છે કે માણસે શ્રમ તો કરવો જોઈએ, દેખભાળ તો કરવી જ જોઈએ. 
દાદાશ્રી : શ્રમ તો પુષ્કળ કરો, શ્રમ તમે પાંચ વાગ્યે ઊઠીને કર્યા કરો, પણ ચિંતા-‘વરીઝ’ તમારે શું કરવા કરવાની જરૂર છે ? 

પ્રશ્નકર્તા :  ઘરનાં ચાળીસ માણસો ખરાં ને, એટલે ચિંતા તો રહ્યા જ કરવાની ને ? 

દાદાશ્રી : ના, પણ આ તમે ચલાવો છો ? કૃષ્ણ ભગવાન શું કહે છે ? કે, ‘મને ચલાવવા  દો ને ! તમે શું કરવા ભાંજગડ કરો છો ?’

પ્રશ્નકર્તા :  એવું છે, ઘરમાં મારે બધી મહેનત કરવી પડે છે, છોકરાંઓ કશું કરતાં નથી. આપણે છોકરાંઓને શ્રમ કરતાં શીખવાડીએ તો એ બરાબર ચાલે, પણ એ લોકો શ્રમ કશું કરતાં નથી, કામ કશું કરતાં નથી, જે કહીએ તેનાથી ઊલટું ચાલે છે. 
દાદાશ્રી : એવું છે, કે આ તો અત્યારનાં છોકરાંઓની ચિંતા આપણે કરવી જોઈએ, પણ ગયા અવતારનાં છોકરાં હતાં તેનું શું કર્યું ? દરેક અવતારમાં બચ્ચાં મૂકી મૂકીને આવ્યો છે ! જે અવતારમાં આવ્યા ને, તે અવતારમાં બચ્ચાં મૂકી મૂકીને આવ્યો છે !! તે નાનાં નાનાં આવડાં આવડાં રખડી જાય એવું મૂકીને આવ્યો છે !!! ત્યાંથી જવાનું જરાય ગમતું નહોતું તોય ત્યાંથી આવ્યા પછી ભૂલી ગયો ને પાછાં આ અવતારમાં બીજાં બચ્ચાં ! એટલે બચ્ચાંનો કકળાટ શું કરવા કરો છો ? ધર્મને રસ્તે વાળી દો એમને, સારા થઈ જશે. 
પારકી જંજાળની ચિંતા ક્યાં સુધી ? 

એક જણ મારા ઓળખાણવાળા હતા, તેમને ત્યાં બહારગામ ઊતર્યો હતો. તે મને કહે કે, ‘મારા બનેવીની તબિયત હમણાં બહુ બગડી ગયેલી છે, જરા સીરિયસ છે, એટલે મને તો આખો દહાડો ચેન પડતું નથી. પરમ દહાડે જ ત્યાંથી ખબર જોઈને પાછો આવ્યો છું.’ તે આમ ચિંતા-‘વરીઝ’ કર્યા કરતો હતો, તેમની આ વાત સાંભળીને મનેય ચિંતા થવા માંડી, કારણ કે એમને જવાન ઉંમરના બહેન અને તે વખતે મને ‘જ્ઞાન’ થયેલું નહીં. પછી રાત્રે અગિયાર થયા ને વાતો કરતાં કરતાં પેલો ભાઈ તો નસકોરાં બોલાવવા માંડ્યો ! અને એના બનેવીની ચિંતાથી મને આખી રાત ઊંઘ ના આવી !! આ દુનિયા આવી હોય? એના બનેવી હારુ હું જાગું છું, હું ઉપાધિ કરું છું અને એ નસકોરા બોલાવે છે ! પછી મેં મારી જાતને કહ્યું, ‘હું ક્યાં આ ડફોળ બન્યો !’ જેનો બનેવી માંદો હતો તે ઊંઘી ગયો ને મેં વાત સાંભળી તો મને અસર થઈ ગઈ. આ તો આપણે જ ડફોળ છીએ. ત્યારથી હું દુનિયાને ઓળખતો થયો કે દુનિયા શું છે ?! પછી સમજી ગયો કે આ જગત પોલંપોલ છે. 
આપણે આપણું કર્મ બંધાય નહીં એવી રીતે રહેવું, આ દુનિયાથી છેટે રહેવું. આ કર્મ બાંધેલાં તેથી તો આ ભેગાં થયેલાં છે. આ આપણાં ઘરે ભેગા કોણ થયેલાં છે ? કર્મના હિસાબ બંધાયેલા છે તે જ બધા ભેગાં થયાં છે અને પછી આપણને બાંધીને એ મારે હઉ ! આપણે નક્કી કર્યું હોય કે ‘મારે એની જોડે બોલવું નથી’ તોય સામો આંગળા ઘાલી ઘાલીને બોલાવ બોલાવ કરે. અલ્યા આંગળા ઘાલીને શું કરવા બોલાવે છે ? આનું નામ વેર, બધા પૂર્વનાં વેર ! તમે આવું વેર કોઈ જગ્યાએ જોયેલું છે કે ? 

પ્રશ્નકર્તા :  બધે એ જ દેખાય છે ને !
દાદાશ્રી : તેથી હું કહું છું ને, કે ખસી જાવ અને મારી પાસે આવો. આ હું જે પામ્યો છું તે તમને આપી દઉં, તમારું કામ થઈ જશે અને છુટકારો થઈ જશે. બાકી, છુટકારો થાય નહીં. 
અમે કોઈનો દોષ ના કાઢીએ, પણ નોંધ કરીએ કે જુઓ આ દુનિયા શું છે ? બધી રીતે આ દુનિયાને મેં જોયેલી, બહુ રીતે જોયેલી. 
કેટલાક તો ધંધાની ચિંતાઓ કર્યા જ કરે છે, એ શાથી ચિંતા કરે છે ? મનમાં એમ લાગે છે કે ‘હું જ ચલાવું છું’ તેથી ચિંતા થાય છે. એ કોણ ચલાવનાર છે એવું કંઈ સાધારણ પણ, કોઈ પણ જાતનું અવલંબન લેતો નથી. ભલે તું ‘જ્ઞાન’થી ના જાણતો હોઉં, પણ બીજું અવલંબન તો કોઈ પણ પ્રકારનું લે, કારણ કે તું ચલાવતો નથી એવું તને કંઈક અનુભવમાં તો આવેલું છે. ચિંતા એ મોટામાં મોટો ‘ઇગોઈઝમ’ છે. 
આ ટૂંકી વાત તમને કહી દઉં છું, આ ઝીણી વાત તમને કહી દઉં છું કે આ ‘વર્લ્ડ’માં કોઈ પણ માણસ એવો જન્મ્યો નથી કે જેને સંડાસ જવાની સ્વતંત્ર શક્તિ પોતાને હોય ! તો પછી આ લોકોએ ‘ઇગોઈઝમ’ કરવાનો શો અર્થ છે ? આ બીજી શક્તિ કામ કરી રહી છે. હવે એ શક્તિ આપણી નથી, એ પર-શક્તિ છે અને સ્વશક્તિને જાણતો નથી એટલે પોતે પણ પર-શક્તિને આધિન છે અને આધિન એકલો જ નહીં, પણ પરાધિન પણ છે, આખો અવતાર જ પરાધિન છે. 
સત્તામાં નહીં એ ચિતરવું નહીં. ગયા અવતારની બે-ત્રણ નાની છોડીઓ હતી, છોકરાં હતાં, એ બધાં આવડાં આવડાં નાનાં નાનાં મૂકીને આવ્યા’તા, તે એ બધાની કંઈ ચિંતા કરે છે ? કેમ ? અને આમ મરતી વખતે તો બહુ ચિંતા થાય છે ને, કે ‘નાની બેબીનું શું થશે ?!’ પણ અહીં પછી નવો જન્મ લે છે, તે પાછળની કશી ચિંતા જ નહીં ને ! કાગળ-બાગળ કશું જ નહીં !! એટલે આ બધી પરસત્તા છે, એમાં હાથ જ ના ઘાલવો ! માટે જે બને એ ‘વ્યવસ્થિત’માં હો તે ભલે હો ને ના હો તે પણ ભલે હો. 
મનુષ્યસ્વભાવ ચિંતા વહોરે
ચિંતા એ તો કામને નુકસાન કરે છે. તારી જે ચિંતા છે એ કામને સો ટકાને બદલે સિત્તેર ટકા કરી નાખે છે. ચિંતા કામને ‘ઑબ્સ્ટ્રક્ટ’ કરે છે. જો ચિંતા ના હોય તો બહુ સુંદર ફળ આવે. 
ચિંતા કરવા જેવું જગત જ નથી. આ જગતમાં ચિંતા કરવી એ ‘બેસ્ટ ફૂલિશનેસ’ છે. ચિંતા કરવા માટે આ જગત જ નથી. આ જગત ‘ઇટસેલ્ફ’ ‘ક્રિયેશન’ છે. ભગવાને આ ‘ક્રિયેશન’ કર્યું નથી, માટે ચિંતા કરવા માટે આ ‘ક્રિયેશન’ નથી. આ મનુષ્યો એકલાં જ ચિંતા કરે છે, બીજી કોઈ જીવાત ચિંતા કરતી નથી. બીજી ચોર્યાસીલાખ યોનીઓ છે, પણ કોઈ ચિંતા-‘વરીઝ’ કરતું નથી. આ મનુષ્ય નામનાં જીવો તે બહુ દોઢડાહ્યા છે, તે જ આખો દહાડો ચિંતામાં બફાયા કરે છે.
ભગવાને શું કહેલું ? કે, ‘પ્રાપ્તને ભોગવો, અપ્રાપ્તની ચિંતા ના કરો.’ એટલે શું ? કે જે પ્રાપ્ત છે એને ભોગવો ને ! હવે એ ત્રણ ‘રૂમ’વાળાને સરકાર ત્રણે રૂમો લઈ લે કંઈ ગમે તે કરીને, તો પછી એ શું કહેશે ? ‘સાહેબ, એક રૂમ આપો તોય બહુ થઈ ગયું.’ અલ્યા, તું કહેતો’તો ને, કે ‘મારે તો ચાર રૂમ જોઈએ છે, હવે એક રૂમને શું કરવા ચાલશે કહે છે ?’ પણ એવું છે, મનુષ્યનો સ્વભાવ આવો છે. 
પચીસ વર્ષથી જ મેં શોધખોળ કરેલી કે મનુષ્યોનો સ્વભાવ આવો છે એટલે બધાં મનુષ્યો જે રસ્તે આમ જાય છે ને, તે રસ્તે હું નહોતો જતો, હું ‘શાદ્ધર્ટ કટ’ ઓળખી કાઢું. આ લોકો તો આગળ ચાર ઘેટાં ચાલ્યાં, તેની પાછળ બઘું ટોળું ચાલ્યા જ કરે! કેટલો વાંકો રસ્તો થાય છે એ જુએ કરે નહીં. આ તો સરકારે કાયદા કાઢ્યાં, તેથી સીધા રસ્તા બનાવડાવ્યાં. ભણેલા માણસોએ સીધા રસ્તા બાંઘ્યા, નહીં તો પહેલાં તો એક ‘માઈલ’ જવા માટે ત્રણ ‘માઈલ’નો ઊંધો રસ્તો કરવો પડે, એવા બધા રસ્તા હતા. 
હવે ભોગવવાની રીત એવી નહીં કે સામાને ઉડાડી મેલો. સામાને સુખ થાય એવું કંઈ કરો. આપણા ‘ટચ’વાળાં, ઓળખાણવાળામાં બધાને સુખ કેમ થાય, આપણા ઘરાકને કેમ સુખ થાય એવું કંઈક કરો. પહેલાં પાડોશી જોડે ભલાઈ કરવાની છે. 
આ તો જગત છે, એટલે એક બાજુ એવું કહે છે કે, ‘ચિંતાથી ચતુરાઈ ઘટે, ઘટે રૂપ-ગુણ-જ્ઞાન’ અને બીજી બાજુ કહે છે કે, ‘ચિંતા ના કરે એ ખર કહેવાય’, ગધેડો કહેવાય.’ એટલે જગત બેઉ બાજુનું મારમાર કરે, માટે એ શું કહે છે ? કે ‘કમ ટુ ધી નૉર્મલ.’ હવે કાળજી અને ચિંતામાં બહુ ફેર. કાળજી એ જાગૃતિ છે અને ચિંતા એટલે જીવ બાળ્યા કરવો. 
ચિંતાનું ‘રૂટકોઝ’ ? ‘ઇગોઈઝમ’

જીવ બાળ્યા કરે એવી ચિંતા તો કામની જ નહીં. જે શરીરને નુકસાન કરે અને આપણી પાસે જે આવવાની વસ્તુ હતી તેને પણ પાછું આંતરે, ચિંતાથી જ સંજોગો એવા ઊભાં થઈ જાય ! અમુક વિચાર કરવાના છે, સારાસારનાં કે એવા !! પણ આ ચિંતા એટલે શું ? કે એને ‘ઇગોઈઝમ’ કહ્યો છે. એ ‘ઇગોઈઝમ’ના હોવો ઘટે. ‘હું કંઈક છું અને હું જ ચલાવું છું’ એનાથી એને ચિંતા હોય અને ‘હું હોઈશ તો જ આ કેસનો નિકાલ થશે’ એનાથી ચિંતા હોય છે! એટલે ‘ઇગોઈઝમ’ ભાગનું ‘ઑપરેશન’ કરી નાખવાનું, પછી જે વિચાર રહ્યા સારાસારનાં, તેનો વાંધો નહીં. એ પછી મહીં લોહી ના બાળે, નહીં તો આ ચિંતા તો લોહી બાળે, મન બાળે. ચિંતા થતી હોય ને, તે ઘડીએ બાબો કશુંક કહેવા આવ્યો હોય તો એની પર પણ ઉગ્ર થઈ જાય, એટલે બધી રીતે નુકસાન કરે છે. આ અહંકાર એવી વસ્તુ છે કે પૈસા હોય કે પૈસા ના હોય, પણ કોઈ કહેશે કે, ‘આ પુષ્પાબેને મારું બઘું બગાડ્યું’ તો પણ પાર વગરની ચિંતા ને પાર વગરની ઉપાધિ ! અને જગત તો આપણે ના બગાડ્યું હોય તોય કહે ને ? 

પ્રશ્નકર્તા :  ચિંતા એ અહંકારની નિશાની છે, એ જરા સમજાવવા વિનંતિ છે. 
દાદાશ્રી : ‘ચિંતા એ અહંકારની નિશાની’ શાથી કહેવાય છે ? કે એના મનમાં એમ લાગે છે કે, ‘હું જ આ ચલાવી લઉં છું’, તેથી એને ચિંતા થાય છે. આનો ચલાવનાર ‘હું જ છું’ એટલે એને ‘આ છોડીનું શું થશે ? આ છોકરાનું શું થશે ? આમ કામ પૂરું નહીં થાય તો શું થશે ?’ એ ચિંતા પોતે માથે લે છે. પોતે કર્તા માને પોતાની જાતને કે ‘હું જ માલિક છું ને હું જ કરું છું !’ પણ એ પોતે કર્તા છે નહીં ને ખોટી ચિંતાઓ વહોરે છે. 
કર્તા કોણ છે ? આ સંજોગો કર્તા છે. આ બધા સંજોગો, ‘સાયન્ટિફિક સરકમસ્ટેન્શિયલ ઍવિડન્સ’ ભેગા થાય તો કર્મ થાય એવું છે ! તો આપણાં હાથમાં સત્તા નથી. આપણે સંજોગોને જોયા કરવાનાં કે સંજોગો કેમનાં છે ?! સંજોગો ભેગા થાય એટલે કામ-કાર્ય થઈ જ જાય. કોઈ માણસ માર્ચ મહિનામાં વરસાદની આશા રાખે એ ખોટું કહેવાય અને જૂનની પંદરમી તારીખ થઈ એટલે એ સંજોગો ભેગા થયા! કાળનો સંજોગ ભેગો થયો, પણ વાદળાનો સંજોગ ભેગો ના થયો હોય તો વાદળાં વગર વરસાદ કેમ પડે? પણ વાદળાં ભેગા થયાં, કાળ ભેગો થયો, પછી વીજળીઓ થઈ, બીજા ‘ઍવિડન્સ’ ભેગા થયાં એટલે વરસાદ પડે જ ! એટલે સંજોગ ભેગા થવા જોઈએ. માણસ સંજોગોને આધિન છે, પણ પોતે એમ માને છે કે ‘હું કંઈક કરું છું !’ પણ એ કર્તા છે એ પણ સંજોગના આધિન છે. એક સંજોગ વિખરાયો તો એનાથી એ કાર્ય ના થઈ શકે.
કોઈ એક ભાઈ હોય તે સામાયિક કરતા હોય તો બીજા લોકોને શું કહે ? કે, ‘હું રોજ ચાર સામાયિક કરું છું, આ બીજા ભાઈ તો એક જ સામાયિક કરે છે.’ એટલે આપણે સમજીએ કે એ ભાઈને સામાયિક કરવાનો ‘ઇગોઈઝમ’ છે, એટલે બીજાનો દોષ કાઢે છે- ‘એ એક જ કર્યા કરે છે અને હું ચાર કરું છું.’ પછી આપણે બે-ચાર દહાડા પછી જઈએ કે, ‘ભાઈ, કેમ આજે સામાયિક નથી કરતાં ?’ ત્યારે કહેશે કે,‘પગ ઝલાઈ ગયા છે.’ તે આપણે પૂછીએ કે, ‘ભાઈ, પગ સામાયિક કરતાં હતાં કે તમે કરતાં હતાં ? પગ જો સામાયિક કરતાં હોય તો તમે બોલતાં હતાં તે ખોટું બોલ્યાં.’ એટલે આ તો પગ પાંસરા જોઈએ, મન પાંસરું જોઈએ, બુદ્ધિ પાંસરી જોઈએ, બધાં સંજોગ પાંસરા હોય ત્યારે સામાયિક થાય અને અહંકારેય પાંસરો જોઈએ. અહંકારેય તે ઘડીએ પાંસરો ના હોય તો કાર્ય ના થાય. એટલે આ બઘું ભેગું થાય ત્યારે કાર્ય થાય ! 
ચિંતાનાં પરિણામ શાં ? 

આ સંસારમાં ‘બાય પ્રોડક્ટ’નો અહંકાર હોય છે જ અને તે સહજ અહંકાર છે, જેનાથી સંસાર સહેજે ચાલે એવો છે. ત્યાં આખા અહંકારનું જ કારખાનું કાઢ્યું ને મોટો અહંકાર વિસ્તાર્યો, તે એટલો વિસ્તાર્યો કે એનાથી ચિંતાઓનો પાર ના રહ્યો ! અહંકારને જ વિસ્તાર વિસ્તાર કર્યો. સહજ અહંકારથી, ‘નૉર્મલ’ અહંકારથી સંસાર ચાલે એવો છે, પણ ત્યાં અહંકાર વિસ્તારીને પછી કાકા આટલી ઉંમરે કહે ને, કે ‘મને ચિંતા થાય છે.’ એ ચિંતા થાય એનું ફળ શું ? આગળ જાનવરગતિ આવશે. માટે ચેતો, હજુ ચેતવા જેવું છે. મનુષ્યમાં છો ત્યાં સુધી ચેતજો, નહીં તો ચિંતા હશે ત્યાં તો પછી જાનવરનું ફળ આવશે. 
ચિંતા એ ‘પ્યૉર’ ‘ઇગોઈઝમ’ છે. આ જાનવરો કોઈ ચિંતા નથી કરતાં અને આ મનુષ્યોને ચિંતા ? ઓહોહોહો ! અનંતા જાનવરો છે, કોઈને ચિંતા નથી ને આ મનુષ્યો એકલાં જ ડફોળ એવાં છે કે આખો દહાડો ચિંતામાં શેકાયા કરે છે !
પ્રશ્નકર્તા :  જાનવરથી પણ ગયાં ને, એ ? 

દાદાશ્રી : જાનવર તો બહુ સારાં છે. જાનવરને ભગવાને ‘આશ્રિત’ કહેલા છે. આ જગતમાં નિરાશ્રિત એકલા હોય તો આ મનુષ્યો જ છે અને તેય હિન્દુસ્તાનનાં જ મનુષ્યો સો ટકા નિરાશ્રિત છે, પછી આમને દુઃખ જ હોય ને ? કે જેને કોઈ જાતનો આશરો જ નથી ! કમાયો ત્યારે કહેશે કે, ‘હું કમાયો’ અને ખોટ ગઈ ત્યારે કહેશે કે, ‘ભગવાને ખોટ ઘાલી !’ ઊલટા ભગવાનને વગોવે. ભગવાનનાં ગુણ તો ક્યાં ગાવાનાં રહ્યાં, પણ ભગવાનને વગોવવામાં તૈયાર ! એકનો એક છોકરો મરી ગયો ત્યારે કહે, ‘ભગવાને માર્યો’ અને જન્મ્યો ત્યારે પેંડા વહેંચતા કહે કે, ‘મારે છોકરો થયો, બે મણ પેંડા વહેંચીએ !’ ત્યારે આ ‘ઇગોઈઝમ’ જ છે ને ? જો ભગવાનની ભક્તિ કરવી હોય તો ભગવાનના ગુણગાન સરખી રીતે ગાવા જોઈએ કે નહીં ? 

પોતાની જાતને પિછાણો
ખાલી વાત જ સમજવાની છે. તમે પણ પરમાત્મા છો, ભગવાન જ છો, પછી શેને માટે ‘વરીઝ’ કરવાની ? ચિંતા શેને માટે કરો છો ? એક ક્ષણ વાર પણ ચિંતા કરવા જેવું આ જગત નથી. હવે પેલી ‘સેફ સાઇડ’ રહી શકે નહીં, કારણ કે ‘સેફ સાઇડ’ ‘નેચરલ’ હતી તેમાં તમે ગૂંચવાડો કર્યો અને હવે ભાગીને શું કરવા માગો છો ? વૃત્તિ ભાગેડું ના હોવી જોઈએ. ગૂંચવાડો આવે તો સામા થાવ. 
પ્રશ્નકર્તા :  જો આપણે સામા થઈએ, એનો અવરોધ કરીએ, પ્રતિકાર કરીએ, તો તેમાં વધારે અહંકાર થાય. 
દાદાશ્રી : ચિંતા કરવા કરતાં સામું થવું સારું. ચિંતાના અહંકાર કરતાં સામાં થવાનો અહંકાર નાનો છે. ભગવાને કહેલું છે કે, ‘સામા જ્યાં થવું હોય ત્યાં થજો, પણ ચિંતા ના કરશો.’ 

ચિંતા કરી, એને બે દંડ
રાત્રે બધાય કહે કે, ‘અગિયાર વાગ્યા છે, તમે હવે ઊંઘી જાવ’, શિયાળાનો દહાડો છે ને તમે મચ્છરદાનીની અંદર પેસી ગયાં, અગિયાર વાગ્યા છે, ઘરના બધા સૂઈ ગયાં છે. મહીં મચ્છરદાનીમાં પેઠાં પછી તમને એક જણનું ત્રણ હજારનું ‘બિલ’ બાકી હોય અને તેની મુદત ગઈ હોય, તો કહેશે, ‘આજે સહી કરાવી હોત તો મુદત મળત, પણ આજે સહી ના કરાવી !’ એ પછી આ બઘું આખી રાત ચાલે, તે રાતે ને રાતે મહીં સહી થતી હશે ? થાય નહીં ને ? તો નિરાંતે ઊંઘી જાય તો આપણું શું બગડે ?

ભગવાન કહે છે કે, ‘ચિંતા કરનારાને બે દંડ છે અને ચિંતા ના કરનારાને એક જ દંડ છે.’ એકનો એક જવાન છોકરો અઢાર વર્ષનો મરી જાય તેની પાછળ જેટલી ચિંતા કરે છે, જેટલું દુઃખ કરે છે, માથું ફોડે, બીજું બઘું જે જે કરે, તેને બે દંડ છે અને આ બઘું ના કરે તો એક જ દંડ છે. છોકરો મરી ગયો એટલો જ દંડ છે અને માથું ફોડ્યું તે વધારાનો દંડ છે. અમે એ બે દંડમાં કોઈ દહાડોય ના આવીએ. એટલે અમે આ લોકોને કહ્યું છે કે, ‘પાંચ હજાર રૂપિયાનું ગજવું કપાય એટલે વ્યવસ્થિત કહીને આગળ ચાલવાનું ને નિરાંતે ઘેર જવાનું.’ 

આ એક દંડ તે આપણા પોતાનો હિસાબ જ છે, માટે ગભરાવાનું કોઈ કારણ નથી. તેથી મેં ‘વ્યવસ્થિત’ કહ્યું છે, ઍક્ઝૅક્ટ ‘વ્યવસ્થિત’ છે. માટે થઈ ગયું છે એને તો ‘બરાબર, કરૅક્ટ’ એમ કહીએ.
વ્યથા જુદી, ચિંતા જુદી
પ્રશ્નકર્તા :  ચિંતા એ અહંકાર છે, તો જે વ્યથિત થયેલો હોય તે ચિંતા કરે તો એમાં અહંકાર ના પણ હોય અને વ્યથિતપણું હોય તો ? 

દાદાશ્રી : વ્યથિતપણું જુદું છે. વ્યથા એ જુદી છે ને ચિંતા એય જુદી છે. ચિંતા એટલે આગળની બધી યોજના કરતો હોય અને વ્યથિત થવું એ તો એનો કંઈક ‘ઑબ્સ્ટ્રક્શન’ છે, તેથી વ્યથિત થઈ ગયો છે. વ્યથિત ક્યારે થાય ? એને કંઈક ‘ઑબ્સ્ટ્રક્ટ’ થાય ત્યારે. એટલે વ્યથિતનો વાંધો નથી, વ્યથિત તો મોટાં મોટાં સંત-પુરુષોય થઈ જાય. 
પ્રશ્નકર્તા :  તો એ ચિંતા જોડે અહંકાર કેવી રીતે ? 

દાદાશ્રી : ‘હું ના હોઉં તો ચાલે નહીં’ એવું એને લાગે. ‘આ હું જ કરું છું, હું નહીં કરું તો નહીં થાય, હવે આ શું થશે ? સવારે શું થશે ?’ એમ કરીને ચિંતા કરે. 
ક્યાંય ભરોસો જ નહીં ? 

આ તો આપણાં હિંદુસ્તાનના લોકો તો એટલા બધા ચિંતાવાળા છે કે આ સૂર્યનારાયણ એક જ દહાડાની રજા લે, ‘ફરી કોઈ દહાડો રજા નહીં લઉં’ એમ કહે, તે રજા લે તો બીજે દહાડે આ લોકો શંકા કરે કે ‘કાલે સૂર્યનારાયણ આવશે કે નહીં આવે ? સવાર પડશે કે નહીં પડે ?’ એટલે ‘નેચર’ની ઉપરેય ભરોસો નથી, પોતાની જાત ઉપરેય ભરોસો નથી, ભગવાન ઉપરેય ભરોસો નથી, કોઈ ચીજ ઉપર ભરોસો નથી, પોતાની ‘વાઇફ’ ઉપરેય ભરોસો નથી ! અમદાવાદના શેઠિયા, એમની ‘વાઇફ’ને વીસ હજાર રૂપિયા જાત્રાએ જવા માટે જોઈતા હતા, તે સાત વરસથી એની બૈરીને કહ્યા કરે છે કે, ‘સગવડ નથી, સગવડ નથી.’ તમને સમજાયું ને ? પોતાની જાત ઉપરેય કપટ છે ! એટલે આ કપટ ક્યાં નથી કરતો ? તેથી પેલાં કબીરસાહેબે સાચું કહી દીઘું કે,

‘‘મેં જાનું હરી દૂર હૈ, હરી હૃદય માંહીં,

આડી ત્રાટી કપટ કી, તાસે દીસત નાહીં.’’

મહીં પોતે કપટનો પડદો મૂક્યો છે. પછી ભગવાન પાસે દેખાવા માંડ્યા, પેલો પડદો ખરો ને, તોય જરા જાળીમાંથી દેખાવા માંડ્યું એટલે મનમાં શરમ આવી કે ‘ભગવાન જોઈ જશે’ એટલે પડદાને ડામર મરાવ્યો, દર સાલ બબ્બે વખત ડામર મરાવ્યો! આ આપણે જ જાણીજોઈને ત્રાટી ઊભી કરી છે. 
આમને કિંમત શેની ?

કાલે એક ઘૈડા કાકા આવ્યા હતા, તે મારા પગમાં પડી ખૂબ રડ્યા. મેં પૂછ્યું, ‘શું દુઃખ છે તમને ?’ ત્યારે કહે, ‘મારા દાગીના ચોરાઈ ગયા, જડતા જ નથી. હવે પાછા ક્યારે આવશે ?’ ત્યારે મેં એને કહ્યું, ‘એ દાગીના કંઈ જોડે લઈ જવાના હતા?’ ત્યારે કહે, ‘ના, એ જોડે ના લઈ જવાય, પણ મારા દાગીના ચોરાઈ ગયાં ને, તે હવે પાછા ક્યારે આવશે ?’ મેં કહ્યું, ‘તમારા ગયા પછી આવશે !’ દાગીના ગયા એને માટે આટલી બધી હાય હાય હાય ! અરે, ગયું એની ચિંતા કરવાની જ ના હોય. વખતે આગળની ચિંતા, ભવિષ્યની ચિંતા કરે, એ તો આપણે જાણીએ કે બુદ્ધિશાળી માણસને ચિંતા તો થાય જ, પણ ગયું તેનીયે ચિંતા ? આપણાં દેશમાં આવી ચિંતા હોય છે ! ઘડી પહેલાં થઈ ગયું, તેની ચિંતા શું ? જેનો ઉપાય નથી, તેની ચિંતા શું ? કોઈ પણ બુદ્ધિશાળી સમજે કે ‘હવે ઉપાય નથી રહ્યો, માટે એની ચિંતા કરવાની ના હોય.’
પેલા કાકા રડતા હતા, પણ મેં એમને બે ‘મિનિટ’માં જ ફેરવી નાખ્યા. પછી તો ‘દાદા ભગવાનના અસીમ જય જયકાર હો’ બોલવા માંડ્યા ! તે આજે સવારમાંય ત્યાં રણછોડજીના મંદિરમાં મળ્યા, ત્યારેય બોલી ઊઠ્યા, ‘દાદા ભગવાન !’ મેં કહ્યું, ‘હા, એ જ.’ પછી કહે, ‘આખી રાત હું તો આપનું જ નામ બોલ્યો.’ આમને તો આમનું ફેરવો તો આમનું, આમને એવું કશું જ નથી. 
પ્રશ્નકર્તા :  આપે એને શું કહ્યું ? 

દાદાશ્રી : મેં કહ્યું, ‘એ દાગીના પાછા આવે એવું નથી, બીજી રીતે દાગીનો આવશે.’ 

પ્રશ્નકર્તા :  આપ મળ્યા એટલે મોટો દાગીનો જ મળી ગયો ને ! 
દાદાશ્રી : હા, આ તો અજાયબી છે ! પણ હવે એને સમજાય શી રીતે આ ?! એને તો પેલા દાગીનાની આગળ ‘આ’ની કિંમત જ ના હોય ને ! અરે, એને ચા પીવી હોય તો તેને આપણે કહીએ કે, ‘હું છું ને, તારે ચાનું શું છે ?’ ત્યારે એ કહેશે, ‘મને ચા વગર ચેન નહીં પડે, તમે હો કે ના હો.’ આમને કિંમત શેની ? જેની ઇચ્છા છે તેની ! 
*
બુદ્ધિની વપરાશ, પરિણામે ડખો જ
દાદાશ્રી : આપણે કઢી બનાવીએ, એમાં બુદ્ધિ વાપરીએ તો શું થાય ? 

પ્રશ્નકર્તા :  કઢી બગડી જાય. 
દાદાશ્રી : કેમ ? બુદ્ધિ પણ પ્રકાશ છે ને ? એટલે બુદ્ધિ એની મેળે કુદરતી રીતે જે વપરાય છે એટલી બુદ્ધિ જ કામની છે, બીજી વધારે પડતી બુદ્ધિ છે એ હેરાન હેરાન કરી નાખે છે અને જો બુદ્ધિ વાપરવી હોય તો બધે જ વાપરો ને ! આ લોક પાણી પીએ છે એ બુદ્ધિપૂર્વક પીતા હશે ? બુદ્ધિપૂર્વક એટલે શું ? કે આ પાણીમાં કશું પડ્યું હોય એ બઘું જુએ-વિચારે ! ત્યાં એવી બુદ્ધિ વાપરે ખરાં ? 

પ્રશ્નકર્તા :  ના, દાદા. 
દાદાશ્રી : ત્યારે ખાવાનું ખાય છે એ બુદ્ધિપૂર્વક ખાતા હશે ને ? કે ‘દાળમાં બનાવતી વખતે શું પડ્યું હશે ?! ઉપરથી ગિરોળીએ ગલ કાઢ્યો એ મહીં પડ્યું, કર્યું’ એવો વિચાર કરે ? એટલે બુદ્ધિ વાપરે તો ખવાય નહીં કે પિવાય પણ નહીં. આ ‘હોટલ’વાળાને ત્યાં જઈને પણ ખઈ આવે છે, ત્યાં પણ બુદ્ધિ નથી વાપરતા. જો બુદ્ધિ વાપરે તો ? તો પછી ખવાય શી રીતે ? માટે બુદ્ધિ કેટલામાં વાપરવી જોઈએ, એનું આપણે ‘ડિસિઝન’ લાવવું જોઈએ. 
પ્રશ્નકર્તા :  આ બુદ્ધિ કેમ વાપરવી, ક્યાં વાપરવી, ક્યાં નહીં વાપરવી, એ આમ સામાન્ય માણસોને ખબર નહીં પડે ને ? 

દાદાશ્રી : પણ આટલા ભાગમાં નથી વાપરતા, તે કંઈ ખોટ ગઈ એ લોકોને ? 

પ્રશ્નકર્તા :  નથી ગઈ. 
દાદાશ્રી : અને બુદ્ધિ વાપરી હોત તો વધારે ખોટ જાત ! એટલે જ્યાં જ્યાં બુદ્ધિ વપરાય છે ને, ત્યાં ત્યાં એ નર્યો ખોટનો જ વ્યાપાર છે અને જરૂર હોય ત્યાં એની હદમાં વપરાઈ જ જાય છે, ત્યાં બુદ્ધિ એની મેળે કુદરતી રીતે જ ‘જૉઇન્ટ’ થયેલી છે, અંતઃકરણમાં એ સુમેળ રીતે ‘જૉઇન્ટ’ થયેલી છે. એમાં આપણે ‘ઍક્સેસ’ વાપરીએ, તેની આ બધી ભાંજગડ ઊભી થઈ છે. 
પ્રભુશ્રીએ કૃપાળુદેવને કાગળ લખેલો કે, ‘મને હવે દેહ છૂટી જાય એવું લાગે છે, માટે મને આપનાં દર્શન ક્યારે થશે ?’ એટલે કૃપાળુ દેવે કાગળ લખ્યો કે, ‘શાથી તમને દેહ છૂટી જાય એવું લાગે છે ?’ ત્યારે કહે કે, ‘મારું નામ લલ્લુભાઈ છે અને બીજાં અહીં દર્શન માટે આવતા હતા તેમનું નામ પણ લલ્લુભાઈ છે, એ લલ્લુભાઈ બે-ત્રણ દહાડા માંદા થયાં ને ‘ઑફ’ થઈ ગયાં અને હું તો મહિનાથી માંદો છું. મારી અને એમની રાશી એક છે.’ હવે આ એમણે બુદ્ધિ વાપરી. એટલે કૃપાળુદેવે એમને લખ્યું કે, ‘મરવાનો ભો રાખશો નહીં’ એવું લખ્યું, એટલે પછી એમને ત્યાં બુદ્ધિ ઠેકાણે રહે. કોઈક કહે અગર તો ‘ડૉક્ટર’ કહે કે, ‘કશો વાંધો નથી’ ત્યારે બુદ્ધિ ઠેકાણે રહે. ત્યારે ‘ડૉક્ટર’ કહે છે એ સાચી જ વસ્તુ છે ? એ પણ આશરે જ બોલે છે ને ? પણ ‘ડૉક્ટર’નું સાચું માને, એવું તમારી જાત ઉપર સાચું માનવાનું નથી લાગતું ? એટલે ‘ડૉક્ટર’ના કહ્યા વગર તું જ નક્કી કર ને, કે ‘કશો વાંધો નથી, મને કશું થવાનું નથી’ અને વાંધો આવશે ત્યારે એ છોડવાનું નથી. માટે વાંધો રાખવાની જરૂર જ ક્યાં રહી? ભય રાખવાનું કારણ જ ક્યાં રહ્યું ? શંકાથી જ માણસ વધારે મરી જાય છે. શંકા જ માણસને મારી નાખે છે. 
પ્રશ્નકર્તા :  માંદો પડ્યો હોય, તો એણે દવા તો કરવી જ પડે ને ? 

દાદાશ્રી : દવા કરવી પડે કે દવા ના કરવી પડે એવું ‘ના’ કે ‘હા’ આપણે નથી કહેતાં. અંતઃકરણમાં જે મહીં વિચાર આવે, ‘વ્યવસ્થિત’ જેમ કરાવે તે પ્રમાણે કરવાનું, પણ આ ‘શંકાઓ નહીં રાખવાની’ એ હું કહું છું. કોઈ પણ જાતની શંકા રાખવાની નહીં. દવા કરવાની. મહીં વિચાર આવે કે ‘હેંડો, ડૉક્ટરને ત્યાં’ તો ‘ડૉક્ટર’ને ત્યાં જવાનું, ‘ડૉક્ટર’ની દવા પણ લેવાની, પણ ‘ડૉક્ટર’ કહેશે કે, ‘તમને પ્રેશર બહુ વધી ગયું છે’ એ આપણે મહીં ચોપડીમાં જમે નહીં કરવાનું, એ ચોપડીમાં લખવાનું નહીં. જાણવું કે ‘ભાઈ ડૉક્ટરે આમ કહ્યું છે’ ને મહીં શંકા પડી જતી હોય તો આપણે ‘ડૉક્ટર’ને પૂછવું કે, ‘આપને ઘેર કોઈ માણસ મરે નહીં  ને ? તો હું તમારો શબ્દ માનું.’ ત્યારે ‘ડૉક્ટર’ જ કહેશે કે, ‘ના, મારે ત્યાં જ મરી ગયેલાં ને !’ તો પછી એમાં શંકા માનીને કાઢવાનું શું ? ‘ડૉક્ટર’ને ત્યાં જ મરી જાય છે ને! એટલે આપણે સાધારણ રીતે ‘ડૉક્ટર’નો લાભ લેવો, પણ શંકા ઘાલવી નહીં. ‘ડૉક્ટર’ તો શું કરે છે ? એ બિચારાં ચેતવણી આપે કે ‘બહુ પ્રેશર છે તો તમે આવી રીતે વર્તજો’ તો આપણે એ રીતે વર્તવું, પણ શંકા ઘાલવી નહીં કે ‘મને બહુ પ્રેશર છે. હવે શું થઈ જશે ?’ લોકો શંકાથી જ મરી જાય છે ! ‘ડૉક્ટરે’ ‘પ્રેશર છે’ એવું ના કહ્યું હોય તો ચાલ્યા કરે, પંદર વર્ષ સુધી કશું ના થાય ને ‘પ્રેશર છે’ એવી ખબર પડી કે બગડ્યું પાછું. પછી ‘ડિપ્રેશન’ આવે ને મનને ‘સાઇકૉલૉજિકલ ઇફૅક્ટ’ રહ્યા કરે. ‘ડૉક્ટર’ જે બોલે છે એ તો એને મહીંથી જે પ્રેરણા થાય છે એ બોલે છે, એ ખોટું નથી બોલતા. એનું માનવાનું પણ ખરું ને દવા પણ લેવાની, પણ કોઈ જાતની શંકા નહીં રાખવાની, કારણ કે આ બધી સત્તા કોઈના હાથમાં છે ?

પ્રશ્નકર્તા :  ના, એવી સત્તા કોઈના હાથમાં નથી. 
દાદાશ્રી : તો શંકા શાને માટે ? અહીંથી આપણે બહારગામ જતા હોય અને કહે કે, ‘અહીં ફલાણી જગ્યા આગળ અત્યારે તો લોક લૂંટવા માંડ્યા છે’ તો આપણે ત્યારથી શંકા કરીએ તો શું થાય ? આ જ્ઞાન સાંભળ્યું ત્યારથી શંકા થાય તો શું થાય? આપણી પાસે દસ-પંદર હજાર રૂપિયાનું ઝવેરાત હોય પછી મનમાં શંકા થાય. હજુ લૂંટારાઓ જોયા નથી, હજી લૂંટાયા નથી, તે પહેલાં લૂંટાઈ જાય ! વસ્તુ બન્યા પહેલાં લૂંટાઈ જાય !!
સંજોગ ચુકાવે કાળ, માટે ભડકાટ શો ? 

અમે જાત્રાએ ગયાં હતાં, આડત્રીસ માણસને લઈ ‘બસ’માં બધે ગયાં હતા, તે એક શહેરમાં ગયા હતા, હવે એ શહેરમાં ફોજદારોએ ‘બસ’ રોકી. અમે પૂછ્યું કે, ‘કેમ શું છે ?’ ત્યારે કહે છે કે, ‘અહીંથી આગળ નહીં જવાનું.’ મેં કહ્યું કે, ‘કારણ શું છે પણ ? અમે જાત્રાએ નીકળેલા છીએ.’ ત્યારે કહે છે કે, ‘ના, આગળ જવાનું નથી, કારણ કે આગળ આ રસ્તે લૂંટાય છે. આ ચાળીસ માઈલનો રસ્તો છે, તે વારેઘડીએ અહીં લૂંટ થયા જ કરે છે, એટલે રાત્રે નહીં જવા દેવાના.’ મેં કહ્યું કે, ‘તો દહાડે ચોરી નથી થતી ?’ ત્યારે એ કહે છે કે, ‘દહાડે પણ ચોરીઓ તો થાય છે.’ ત્યારે મેં કહ્યું કે, ‘તો અમે ક્યારે જઈએ ? રાતે જઈએ કે દહાડે જઈએ ?’ પછી મેં ફોજદારને કહ્યું કે, ‘અમને જવા દો, અમને વાંધો નથી, અમારી જવાબદારી પર જવા દો.’ ત્યારે ફોજદાર કહે છે કે, ‘તો તમે જાવ, પણ આ બે પોલીસવાળા લઈ જવા પડશે.’ ત્યારે મેં કહ્યું કે, ‘ભાઈ, મૂકો.’ તે ભરી બંદૂક સાથે બે ‘પોલીસ’વાળાને ‘બસ’માં બેસાડ્યા, પણ રસ્તો પસાર કરી નાખ્યો, કશુંય થયું નહીં ! એટલે કોઈ બાપોય નથી અડે એવો. આ જગતમાં ભડકવાની જરૂર જ નથી. એ લૂંટારુઓ રાતના એક વાગ્યા સુધી બેસી રહ્યા હોય, પછી કહેશે કે, ‘આજે કોઈ શિકાર નથી મળતો’ અને એ જાય, તે પાંચ ‘મિનિટ’ છેટે ગયા હોય ને આપણી ‘બસ’ ત્યાંથી પસાર થાય ! એ લોકો જુએ ને કહે પણ ખરાં કે, ‘અલ્યા, પાંચ મિનિટ રાહ જોઈ હોત તો શિકાર આમ હાથમાંથી ન ગયો હોત.
એવું આમ કોઈને કંઈ કરી શકવાની સત્તા જ નથી. આ દુનિયામાં ગભરાવાની કોઈ જરૂર જ નથી. તમે માલિક જ છો, તમારી જાતના તમે માલિક જ છો ! અને આ આજે તમને અડચણો પડે છે એ બધો તમારો જ હિસાબ છે, તમે જે ગૂંચવ્યો એ ગૂંચવ્યાનું ફળ આવ્યું છે. આપણે ગૂંચવ્યું હોય તેનું ફળ આવે કે ના આવે ? પછી એમાં બીજા કોઈનો ગુનો શો ? એટલે આપણે એ ફળ શાંતિપૂર્વક ભોગવી લેવાનું ને ફરી એવું ગૂંચવાય નહીં એટલું જોવું જોઈએ. બાકી આપણામાં કોઈની ડખલ નથી, ભગવાનનીયે ડખલ નથી, ગજવું કાપે છે તેનીયે ડખલ નથી. ગજવું જે કાપે છે તે તો આપણો હિસાબ ચુકવાવડાવે છે. 
‘બસ’ આગળ ગઈ ને વખતે લૂંટારુઓ મળ્યા તો હિસાબ હશે તો મળશે, નહીં તો કેવી રીતે મળે ? છતાં ઉદ્ધત પણ ના થઈ જવું જોઈએ. હવે વખતે એ ફોજદાર કહે અને બધા મહાત્માઓ પણ કહે ત્યારે હું એકલો એમ ના કહું કે, ‘અત્યારે જ ચાલો.’ હું બધા ‘ઍવિડન્સ’ શું છે એ જોઈ લઉં. બધા જ કહે કે, ‘નથી જવું’ ત્યારે હું કહું કે, ‘હા, બરાબર છે, જવાનું માંડવાળ કરો.’ કોઈ જગ્યાએ પકડ ના પકડવી જોઈએ. 
નિરંતર ભય ! ત્યાં નિર્ભય ક્ષેત્ર કયું ? 

ભય રાખવા જેવું જગત જ નથી, બિલકુલ નિર્ભય રીતે ફરવા જેવું છે ! અને જે લોકો ભય રાખનારા છે ને, એમને તો સંપૂર્ણ જાગૃતિ હોય, તે આ જગત નિરંતર ક્ષણે ક્ષણે ભયવાળું જ દેખાય. અમને તો નિર્ભયતાવાળી એક ક્ષણ પણ દેખાય નહીં, એવું નિરંતર ભયવાળું જગત છે ! પણ ભય કોને માટે ? તમે ‘હિંમતભાઈ’ છો તો ભય છે અને તમે ‘શુદ્ધાત્મા’ થયા તો ભય શેનો ? બાકી ક્ષણે ક્ષણે ભયવાળું જગત છે. આ લોક તો જાગૃત નથી એટલે ભય લાગતો નથી. લોક તો નિરાંતે આમ ફરે છે ને ! તે શેના આધારે આમ બેફામ રીતે ફરે છે ? પણ તેનુંયે ભાન નથી ! નહીં તો ક્ષણે ક્ષણે ભયવાળું જગત છે, એક ક્ષણ પણ એવી નથી કે નિર્ભયતા હોય. 
પ્રશ્નકર્તા :  આપ જે ભય કહો છો, એ કયો ભય ? 

દાદાશ્રી : એક ક્ષણ નિર્ભયતાવાળી જગ્યા જ નથી આ. હમણાં ક્યાંકથી વંટોળિયું આવીને ઊંચુંનીચું કરી નાખે એ કશું કહેવાય નહીં, અહીંથી બહાર નીકળ્યા તો ક્યારે વટાઈ જશો એ કહેવાય નહીં, રાતે સૂઈ ગયા હોય ને ક્યારે કશું કરડી ખાશે એ કહેવાય નહીં, ઘેર ગયા ને પાણી પીઘું-પાણીમાં શુંયે પડેલું હોય એ કહેવાય નહીં. એટલે જગત ક્ષણે ક્ષણે ભયવાળું છે, નિર્ભય રહેવાય એવી જગ્યા જ નથી. આ તો અજાગૃતિને લીધે લોકો ફરે છે, લગ્નો કરે છે, વેપાર કરે છે. અજાગૃતિ છે તેથી ચાલે છે, જાગૃતિમાં આવું ના ચાલે ! 
એક ‘ફાર્મ સુપ્રિન્ટેન્ડન્ટ’ હતા, તે મને કહે છે કે, ‘દાદા, એ વ્યવસ્થિત શી રીતે મનાય? અંધશ્રદ્ધા એવી કેમ રખાય ?’ મેં કહ્યું કે, ‘આ વ્યવસ્થિત એ અંધશ્રદ્ધા નથી, સાચી શ્રદ્ધા છે.’ હવે એમને ‘જ્ઞાન’ નહીં આપેલું એટલે એમને અંધશ્રદ્ધા જ લાગે  ને ! પછી એક દહાડો એમના ‘ફાર્મ’માં ગયો, ત્યારે મેં પૂછ્યું કે, ‘અંધશ્રદ્ધા અને સાચી શ્રદ્ધામાં તમે સમજો છો ?’ ત્યારે કહે કે, ‘અંધશ્રદ્ધા હું રાખતો જ નથી.’ મેં કહ્યું કે, ‘આખું જગત જ અંધશ્રદ્ધામાં જીવે છે.’ ત્યારે કહે છે કે, ‘મારી કઈ અંધશ્રદ્ધા છે, દેખાડી દો.’ મેં કહ્યું કે, ‘દેખાડીશ.’ આમને પ્રત્યક્ષ દાખલો આપીએ ત્યારે કામનો, આમ બુદ્ધિથી વિચારવાનું કહીએ તો તે ‘ફીટ’ ના થાય. ‘ફાર્મ’માં જોડે તેડી ગયા, ત્યાં પછી બગીચો દેખાડ્યો, ફળનાં બગીચા દેખાડ્યા. પછી ત્યાંથી સો-એક ‘ફૂટ’ના ‘એરિયા’માં ઘાસ ઊગેલું હતું, એ ઘાસ ઓળંગીને પેલી બાજુ જવાનું હતું. હવે એ ઘાસ તો આવડું આવડું બબ્બે ‘ફૂટ’નું થઈ ગયેલું, એટલે એમણે શું કર્યું ? કે કૂદી કૂદીને ચાલવા માંડ્યું, ત્રણ-ત્રણ, ચચ્ચાર ‘ફૂટ’નાં કૂદકા મારી મારીને ચાલવા માંડ્યું અને હું તો સીધી રીતે મારી મેળે ચાલ્યો. હું ક્યાં એવા ઠેકડા મારું ? બહાર નીકળ્યા પછી મેં એમને કહ્યું કે, ‘આ તમે તો બહુ અંધશ્રદ્ધાળુ માણસ છો.’ ત્યારે કહે કે, ‘કેમ એમ ? ક્યાં અંધશ્રદ્ધા જોઈ?’ ત્યારે મેં કહ્યું કે, ‘આ તમે કૂદી કૂદીને પગ મૂકતાં હતા તે શા આધારે? અરે, કોઈ જગ્યાએ સાપ કે કશું હોય તો ? જ્યાં તમારો પગ પડતો હતો ત્યાં સાપ નથી જ એવી તમને શી રીતે ખાતરી થઈ ?’ ત્યારે કહે કે, ‘એવી ખાતરી તો નથી.’ ત્યારે મેં કહ્યું કે, ‘આને જ અંધશ્રદ્ધા કહેવાય. આમાં હું મારી મેળે રોફથી ચાલ્યો જ ને ! મને એવી અંધશ્રદ્ધા છે જ નહીં, મને શ્રદ્ધા જ છે. તમે કૂદાકૂદ કરો છો, એ તમારી અંધશ્રદ્ધા તમને સમજાઈ કે ના સમજાઈ ? પાંચ ‘ફૂટ’ છેટેથી કૂદકો માર્યો, પણ પગ મૂકો છો એ શેના આધારે ? આ રાત્રે અંધારું થઈ ગયું હોય ફાર્મથી પાછા આવતી વખતે અને લાઇટ વગર આગળ ચાલે છે, તે શાના આધારે ? ક્યારે કોઈ સાપ આવશે, શું થશે, એ શું કહેવાય?’ 

આ ‘જ્ઞાન’ આપતા પહેલાં અનેક જાતના ભયથી માણસને સંતાપ રહ્યા કરે કે, ‘આમ થઈ જશે, તેમ થઈ જશે.’ અલ્યા, એમેય નથી થવાનું અને તેમેય નથી થવાનું. ખાઈ, પીને નિરાંતે સૂઈ જા ને ! ઘેર ખાવાપીવાનું છે, પછી શું જોઈએ ?! કાલની ચિંતા આજે નહીં કરવાની. અત્યારે ખાઈ-પીને સૂઈ જા ને ભગવાનનું નામ દે કંઈક અને શુદ્ધાત્મા પ્રાપ્ત કર્યો હોય તો ‘શુદ્ધાત્મા, શુદ્ધાત્મા’ કર !
ભય રાખવા જેવું જગત જ નથી અને જ્યાં નિરંતર ભયવાળું જગત છે એમાં તમે શું ભય રાખશો ? જો તમે તમારા ‘સ્વરૂપ’માં રહો તો તમને ભય રહેતો જ નથી. આ દેહ તમારી સત્તામાં નથી. પારકી સત્તાની આપણે માથાકૂટ કરીએ એનો શો અર્થ ? 

‘જ્ઞાન’ લીધાં પહેલાં ‘ઇન્કમટેક્સ’નો કાગળ આવે અને મહીં લખ્યું હોય કે, ‘તમે આવું કર્યું છે એટલે તમને આટલો દંડ કરવામાં આવશે’ એટલે આપણને ભય પેસી જાય કે ‘આ દંડ કરશે, આ દંડ કરશે.’ તે ભય તો બપોરે ખાતી વખતે નીકળી જાય ને ? જમતી વખતે નિરાંતે જમવા માટે શું કરીએ છીએ ? કપડાં કાઢીને પંખો ચાલુ કરીને નિરાંતે ‘ટેબલ’ પર જમવા બેસીએ છીએ ત્યારે એ ભયને બહાર મૂકે છે ? કે જોડે જ રાખે છે ને ? એટલે કેટલી કેટલી કસોટીમાં જીવ જીવી રહ્યો છે ! જમવાનું સરસ હોય, પણ એને બિચારાંને ‘ટેસ્ટ’ ના પડે. છોકરાંઓ તો નિરાંતે ‘ટેસ્ટ’ ચાખે છે, કારણ કે એમણે ભય જોયો જ નથી. છોકરાંને બુદ્ધિ નથી, બુદ્ધિ નથી એટલે છે કંઈ ભાંજગડ ?! એ પણ રડવાના ‘ટાઇમે’ રડે છે, હસવાના ‘ટાઇમે’ હસે છે, બીજી ભાંજગડ નહીં ને ! એમને તો ‘વર્ક વ્હાઇલ યુ વર્ક, પ્લે વ્હાઇલ યુ પ્લે, ધદ્ધટ ઇઝ ધી વે, ટુ બી હેપ્પી એન્ડ ગે.’ એવું એ હસવાને ‘ટાઇમે’ હસે, રડવાને ‘ટાઇમે’ રડે ને કૂદવાને ‘ટાઇમે’ કૂદે ! અને આ બુદ્ધિવાળો તો હસવાને ‘ટાઇમે’ રડતો હોય. રડવાના ‘ટાઇમે’ તો રડતો જ હોય છે, પણ હસવાના ‘ટાઇમે’ પણ રડ્યા વગર રહેતો નથી, કારણ કે મહીં મનમાં પાછો પેલો ભય રહ્યા જ કરતોહોય. એક વસ્તુ પગમાં પેસી ગઈ હોય, તે આપણને જ્યારે ને ત્યારે ખૂંચ્યા કરે ને, એવો પેલો ભય ખૂંચ્યા કરે. હું પણ વેપારી ખરો ને, એટલે આવો કાગળ આવે તે હું વાંચીને જાણી લઉં કે આ ભય ‘સિગ્નલ’ છે ને બાજુએ મૂકી દઉં ! ભયને જાણવાનો હોય ને નિર્ભયતાને પણ જાણવાની હોય. આ બધી જાણવાની ચીજો છે, કંઈ કબાટમાં મૂકી રાખવાની એકુય ચીજો ન હોય.
જંગલમાં બહારવટિયા મળ્યા અને લૂંટી લીધા એટલે રડવાનું નહીં, આગળ પ્રગતિ માટે હવે શું કરવું એનો વિચાર કરવો. ‘હવે આગળ શું કરવું ?’ એને ભગવાન બધી સહાય આપે, પણ ત્યાં આગળ ‘મારું શું થશે’ એમ આખી રાત રડે તો ? ત્યાં ને ત્યાં જંગલમાં રડ્યા કરે તો એને કોણ ચા પાય ? એના કરતાં ચાલવા માંડ ને, આગળ ચા પાનારા મળી આવશે, ખવડાવનારા મળી આવશે, બઘું મળી આવશે. ભગવાનને ઘેર કશી ખોટ નથી. બહારવટિયા તો બહુ મળશે, આવા એક નહીં અનેક મળશે. માટે લૂંટાય તો હેંડવા માંડજે. લૂંટાય ત્યાં આગળ રડારોળ કરીએ તો કશું વળે નહીં. જગત આખુંય લૂંટાયેલું જ, લૂંટનારા એને મળી આવે જ. એ પાછો હિસાબ છે પાછલો, હિસાબ વગર કોઈથી લૂંટી શકાય નહીં. પાછલા હિસાબ વગર કોઈ પણ માણસ આપણને લૂંટી શકે નહીં. 
ક્રિયાથી નહીં, ભાવથી બીજ પડે
માણસ અત્યારે જૂઠું બોલતો દેખાય છે, પણ આજે માણસ જૂઠું બોલી શકે જ નહીં અગર તો એવી લુચ્ચાઈ કરી શકે જ નહીં, ચોરી કરી શકે જ નહીં. આજે એની શરૂઆત જ નથી, એ પહેલાં થઈ ગયેલું છે. શરૂઆત એની આજે દેખાય નહીં. જેની ચોરીની શરૂઆત થયેલી હોય, તે અહીં દેખાય નહીં, એ આજે શાહુકાર દેખાય. દેખાવમાં કાયમ શાહુકાર દેખાય, પણ એની મહીં ચોરીના બીજ પડતાં હોય. એ આપણને ખબર ના પડે, પણ જ્યારે એ વૃક્ષરૂપે થાય ત્યારે આપણને અહીં આગળ દેખાય. વૃક્ષરૂપે થયું ત્યારે લોક કહેશે કે, ‘આ આજે ચોરીઓ કરે છે’, પણ ખરેખર તો એ કે’ દહાડાનુંય હતું. 
પ્રશ્નકર્તા :  આ જન્મમાં નવી ક્રિયા કોઈ કરી ના શકે ? 

દાદાશ્રી : નવી ક્રિયા આમ દેખાવમાં ના કરી શકે, પણ અંદર થઈ રહી હોય. 
પ્રશ્નકર્તા :  હું અત્યારે સારું કરું, સેવા કરું, એ બઘું જૂનું જ છે ? 

દાદાશ્રી : જૂનું જ છે, નવું તો કશું હોતું જ નથી. નવું અંદર થયા કરે છે કે જે તમને ખબર ના પડે. નવું અંદર બીજ પડ્યા કરે છે, એ ‘ચાર્જ’ થયાં કરે છે, એ ખબર ના પડે, પણ આ ‘ડિસ્ચાર્જ’ જે થાય છે એટલું જ તમને ખબર પડે. 
એક માણસ સારું કામ કરતા હતા, તેમને પચાસ હજાર રૂપિયા ધર્મમાં દાન આપવાનાં કહ્યા. આપણે અહીં બેઠા છીએ ને આવી વાત કરીએ એટલે એમણે કહ્યું કે, ‘હું પચાસ હજાર રૂપિયા આપીશ.’ પછી એ એમને ઘેર ગયાં. પાડોશીએ પૂછ્યું કે, ‘તમે પચાસ હજાર રૂપિયા દાનમાં આપ્યા ?’ ત્યારે કહે છે કે, ‘હું આપું એવો છું નહીં, પણ શાંતિલાલભાઈનાં દબાણને લઈને મેં આપ્યા છે.’ 

હવે પૂર્વભવે દાન કરવાનાં ભાવ કરેલાં તે આજે દાન અપાયું, પણ અત્યારે બીજ પડી રહ્યું છે કે, ‘હું કોઈને આપું એવો છું જ નહીં’ એટલે લઈ લઉં એવો છું ! તે ‘લોકોનું લઈ લેવાનું’ બીજ પડી રહ્યું છે, એટલે દાન આપ્યું છતાં બીજ અવળું પાડ્યું.
*
જગતમાં નિર્ભયતા છે જ ક્યાં ? 

દાદાશ્રી : ભય કેમ લાગવો જોઈએ ? તને ભય કશો લાગતો નથી ? 

પ્રશ્નકર્તા :  ના, જરાય ભય નથી લાગતો. 
દાદાશ્રી : લ્યો, આ ‘ભય નથી લાગતો’ એવું બોલે છે ! આ તો વહુ જરા નીચે ગયેલી હોય તોય મહીં ભય લાગ્યા કરે કે ‘શું થશે ?’ પાછો મને કહે છે કે, ‘ભય નથી લાગતો.’ સાપ પંદર ‘ફૂટ’ છેટે હોય ત્યાંથી દેખે તોય ભય લાગે, ત્યારે તો ફફડી ઊઠે છે અને કહે છે કે, ‘મને ભય નથી લાગતો.’

આ બઘું જગત તો ભયવાળું છે. સાપનો ભય, વાઘનો ભય, અરે ‘ઇન્કમટેક્સ’વાળાનોય ભય લાગે, એવો ભય લાગે કે ના લાગે ? મને લાગે છે કે તું ‘ભય’ને ઓળખતો નથી ! તને એમ લાગ્યું કે હું સગા‘ભાઈ’ની વાત કરું છું ? 

આ તો ભયનું સંગ્રહસ્થાન છે. વિચારશીલને તો ક્ષણે ક્ષણે ભય દેખાય. જે જાગૃત નથી તેને ભય શાનો દેખાય ? કોઈને ‘પોલીસ’વાળા પર પ્રીતિ ના થાય, દેખે ત્યારથી જ ‘આ ક્યાં આવ્યો ?’ કહેશે અને ભગવું લૂગડું પહેરીને બાવો આવ્યો તો કહેશે કે, ‘આવો મહારાજ !’ પણ પોલીસવાળો દેખ્યો કે ભડકાટ પેસી જાય. 
સંસારનું આ સ્વરૂપ અમને નાની ઉંમરથી દેખાતું હતું, ભયંકર વિકરાળતા ! ક્ષણે ક્ષણે ભયવાળું, ક્ષણે ક્ષણે દુઃખવાળું, ક્ષણે ક્ષણે ઉપાધિવાળું !! એટલે પછી કોઈ જગ્યાએ અમને મૂર્ચ્છા જ ના થાય ને કોઈ જગ્યાએ ‘ટેસ્ટ’ જ ના આવે ને ! નનામી ક્યારે નીકળે તેનું શું ઠેકાણું ? પણ આ તો શું હોય છે ? જે ભય ભરેલો છે એ ભય એને દેખાય, જે ભય ભર્યો નથી તે ના દેખાય. 
પાંચ જણ અહીંથી અંધારામાં જંગલમાં જતાં હોય, તો એકને એવો ભય હોય ‘હમણાં વાઘ બૂમ મારશે, હમણાં વાઘ બૂમ મારશે’ એવું થયા કરે, બીજાને ‘સાપ અથડાઈને કરડી ખાશે તો ?’ એવો ભય હોય, ત્રીજાને મનમાં એવું થાય કે, ‘બહારવટિયા મળશે ને મારશે તો ?’ એટલે બધાને ભય જુદાં જુદાં હોય, જેને જેવો ભય ભર્યો હોય તે જ ભય દેખાય, બીજા ના દેખાય. એટલે વાતમાં તો કશો માલ છે નહીં ! 
કેટલાંકને તો આખો દહાડો ‘મોટરો’ ફરે છે, પણ ‘હું અથડાઈ પડીશ’ એવો વિચાર જ નથી આવતો, કારણ કે એ માલ જ ભરેલો નહીં ને ! અને જો એ માલ ભરેલો હોય તો ‘ડ્રાઇવરો’ ‘ડ્રાઇવિંગ’ કરી શકે જ નહીં, અથડાઈ જ પડે ! એટલે જે માલ ભરેલો નથી એનો વિચાર સરખોય ના આવે. કેટલાંકને તો રાત્રે એકાંતમાં એકલાં હોય તોય ભય ના લાગે અને બીજાને તો એકલો પડ્યો કે ભૂત યાદ આવ્યા કરે. ‘ટેક્નિક્લી’ સંશોધન કરે તોય સમજાય કે ભરેલા ભયનો જ વિચાર આવે છે. 
આ સ્ત્રીપુરુષો પૈણે છે, પણ એવો માલ નથી ભર્યો કે ‘રાંડીશ તો શું થશે ?’ એટલે એને એવો વિચાર પણ નથી આવતો કે ‘રાંડે તો શું થશે ?’ સાચે તો કો’ક જ આવું રાંડે, ખાસ કરીને એવું બનતું નથી, પણ છેવટે તો રંડાપો જ છે ને ! પણ એવો ભય જ નથી લાગતો ને ! અને એવાં તે શા માંડ્યા, તે વળી રંડાવાનું બાકી રહ્યું ?! મંડાવામાં તો જાહોજલાલી હોય ને મંડપ ને એ બઘું હોય, પણ આ મંડપ રોજ ના હોય. આ તો પૈણ્યા તે દહાડે જ મંડપ અને તેય ભાડાનાં લાવીને બાંધે છે ને ! આ છોકરાઓ ઢીંગલાઢીંગલીને નથી પૈણાવતા ? પ્રસાદ હઉ વહેંચે છે, છતાં ‘ઇલ્યુઝન’ નથી અને ખસેડ્યે ખસે એવો પણ નથી. 
ભય તને લાગે છે કે ? વાઘ આવે તો ? એ તો નિમિત્ત વગર ખબર ના પડે  ને ? એવું છે ને, કે વર્તમાન ભય તો લાગે જ. એ ભયનાં પરમાણું ના હોત તો આ ‘રોડ’ ઉપરથી ગાયો-ભેંસો ઊઠે નહીં ને આ વ્યવહાર ચાલુ ના રહે અને એય ‘રોડ’ ચાલુ ના રહે, ‘હોર્ન’ વગાડ વગાડ કરે તોયે ગાયો ઊઠે જ નહીં, બેસી જ રહે ! પણ જાનવરોને એ ભયસંજ્ઞા હોય છે ને, તેથી તો નાનું કૂરકૂરિયું હોય તોય ગાડી દેખીને ઊઠીને હેડતું થઈ જાય ! તે ભયસંજ્ઞા એને ઉઠાડે છે.
ભયની જરૂર છે કે જરૂર નથી ? જો આ ગાયો-ભેંસો રસ્તા ઉપરથી ઊભી જ ના થાય ને એ કહેશે, ‘જાવ, તમારાથી જે થાય તે કરજો.’ આ ચકલાં પણ ઊડી ના જાય ! પણ ના, ભયથી ગાયો-ભેંસો રસ્તેથી ઊઠીને હેંડવા માંડે છે. એટલે આ જગત ભયથી જ ચાલી રહ્યું છે. આ માણસોનેય ભયની જરૂર છે. ‘‘જ્ઞાની પુરુષ’’ને જે ભેગા થાય ને ‘‘જ્ઞાની પુરુષ’’ને એમ લાગે કે ‘આમને ભયની જરૂર નથી’ તો એ ભય કાઢી આપે અને પછી ‘પાસ માર્ક’માં મૂકી દે, નહીં તો આ તો અત્યારે ‘ફેઇલ’ થયેલાં છે. જેને ભય છે એ ‘ફેઇલ’ થયેલાં છે. ભય જાય તો કામ થાય, નહીં તો ચાલે જ નહીં ને ! 
*
‘પ્યાલો’ કરાવે કઢાપો-અજંપો
મોક્ષનો માર્ગ આવો સરળ હોતો નથી. આ તો અહીં સરળ માર્ગ ખુલ્લો થયો છે, ત્યાં આપણું કામ કાઢી લેવાનું છે. સરળ માર્ગ અને વળી ચિંતારહિત ! નહીં તો કઢાપો-અજંપો બધાને થાય. સિત્તેર વર્ષના માણસનેય જો બે પ્યાલા ફૂટી ગયાં હોય ને અવાજ સાંભળે તો બોલે, ‘એ શું ફૂટ્યું ?’ બે પ્યાલામાં જાણે આત્મા ફૂટી ગયો હોય ને, એવું થાય અને આખું જગત જ એવું કરે છે ને ! હવે આમાં કોણ ફોડે છે એ જાણતો નથી ને ‘નોકરે જ ફોડ્યા’ એમ કહે છે. અલ્યા, નોકર તો ફોડતો હશે ? નોકર કંઈ આપણો વિરોધી નથી. હવે નોકરનો ગુનો નથી, પણ તોય આ લોકો પછી ‘નોકરો જ ફોડ ફોડ કરે છે’ એવું બોલ બોલ કર્યા કરે ને ! આવું બહુ દહાડાનું એવું ભેગું થાય એટલે નોકર પછી એક દહાડો છરી મારીને જાય. એટલે પછી લોકો બૂમો પાડે કે ‘નોકરો હવે તો મારી નાખે છે.’ ના મારી નાખે, તો શું કરે ? તમે એને રોજ માર-માર કરો તો પછી એક દહાડો એ આખું મારે ! એટલે નોકર જોડે કેમ વર્તવું જોઈએ એ એણે ના જાણવું પડે ?

નોકરના હાથમાંથી પ્યાલા પડીને ફૂટી જાય તો આપણે એને એમ કહેવું જોઈએ કે, ‘ભાઈ, ગરમાગરમ ચા તારા પગ પર પડી, તો તું દઝાયો નથી ને ?’ ત્યારે એને કેવું સરસ લાગે ?! એને ઘેરેય કોઈ આવું આશ્વાસન ના આપે એવું આશ્વાસન આપીએ, તો નોકરના મનને કેવું સારું લાગે ! નોકર પણ આત્મા જ છે ને ? પણ આખો દહાડો શેઠાણી કચકચ કરે ને પછી એક દહાડો શેઠાણીને ચપ્પુ મારીને નોકર જતો રહે. તમારે ત્યાં કોઈ દહાડોય પ્યાલા ફૂટતા’તા કે નહીં ? પછી કઢાપો-અજંપો થઈ જાય ને ?! 

કઢાપો-અજંપો બંધ થયે ભગવાનપદ
આ કઢાપો-અજંપો બંધ થાય ને, તો એ માણસ શું હોય ? એ માણસ ‘ભગવાન’ કહેવાય, કારણ કે લોક શું કહે છે ? કે કઢાપા-અજંપા વગર મનુષ્ય જ ના હોય. કોઈને પ્યાલા ફૂટી જાય ને કઢાપો-અજંપો થાય, ત્યારે કોઈને ‘પેન’ ખોવાઈ જાય ને કઢાપો -અજંપો થાય, કો’કને પોતાની ‘મોટર’ ‘ડ્રાઇવરે’ જરાક ખરાબ કરી નાખી હોય તો કઢાપો-અજંપો થાય, કંઈનો કંઈ કઢાપો-અજંપો થયા વગર રહે જ નહીં. કોઈને પોતાનું ‘ડાઇનિંગ ટેબલ’ કોઈએ બગાડ્યું હોય તો કઢાપો-અજંપો થઈ જાય, તે આખો દહાડો કઢાપો-અજંપો જ કર્યા કરે અને કઢાપો-અજંપો ગયો તેને જગત ‘ભગવાન’ જ કહે. 
કઢાપો અને અજંપો, ભિન્નતા કઈ ? 

દાદાશ્રી : તમે બેઉને ઓળખો છો કે એકને ઓળખો છો ? 

પ્રશ્નકર્તા :  બેઉને ઓળખું છું. 
દાદાશ્રી : એમ ?! આ બેમાં કોણ મોટો ભાઈ ? 

પ્રશ્નકર્તા :  કઢાપો જ મોટો. 
દાદાશ્રી : હા, કઢાપો મોટો ને ભોળો છે, પેલો અજંપો એ નાનો ને કપટી છે. એટલે કઢાપો કરે ત્યારે લોકોય કહેશે કે, ‘ભાઈ, બે પ્યાલા ફૂટી ગયાં એમાં આટલો બધો કઢાપો શું કરવા કર્યા કરો છો ?!’ ઘરનાં હઉ કહેશે કે, ‘છો ને, ફૂટી ગયો, તમે બેસો ને, નિરાંતે, જરા શાંતિ રાખો ને !’ કઢાપો ભોળો ખરો ને, એટલે લોક જાણી જાય અને અજંપો તો મહીં થાય. કેટલાક શેઠિયા આબરૂ ના જાય એટલા માટે કઢાપો નથી કરતાં, પણ મહીં અજંપો કર્યા કરે. ત્યારે એ અજંપો કપટી ને નાનો છે એટલે આવતા અવતારનાં ‘લાઇન’બંધ હિસાબ બાંધી આપે, એટલે આ સહીઓ કરાવી લે છે બધી ! જેને કઢાપો થાય તેને અજંપો મહીં થાય ખરો જ, પણ પેલો અજંપો એકલો હોય એ તો બહુ મોટો જોખમી હોય ! પણ જ્યારે કઢાપો ને અજંપો બે વહેંચી ખાતો હોય ત્યારે કઢાપો વધારે ખઈ જાય, એટલે અજંપાને ભાગ બહુ થોડું જાય. પણ આ શેઠિયા કઢાપો કરે નહીં, અજંપો એકલો કર્યા કરે. શેઠિયાઓ જાણે કે આ બધા લોક મારી નબળાઈ જાણી જશે એટલે શેઠિયાઓ મોઢે કઢાપો ના કરે, મહીં અજંપો કર્યા કરે કે, ‘આ મોંઘા ભાવના પ્યાલા ફોડી નાખ્યા. આ બધા બેઠાં છે એ જાય એટલે નોકરને બે તમાચાં મારી દઉં, આને તો હવે કાઢી મેલવો છે’ આવું ને આવું મહીં કર્યા કરે ! એટલે કઢાપો-અજંપો જેને જાય એને તો ‘ભગવાન’ જ કહેવાય. હવે શાથી આવડું મોટું પદ કહ્યું હશે ? કારણ કે કોઈ પણ માણસ કઢાપા-અજંપા વગરનો ના હોય ! એટલે કઢાપો-અજંપો આટલો જ શબ્દ જેનામાંથી ગયો એ ‘ભગવાન’ કહેવાય, એ આપણું ‘થર્મોમિટર’ !! 

કઢાપા-અજંપાનો આધાર ? 

પ્રશ્નકર્તા :  ધારો કે કઢાપો-અજંપો ચાલ્યો જાય, પછી પાછો આવે ખરો ? 

દાદાશ્રી : ના આવે. તમારે લાવવો છે ? 

પ્રશ્નકર્તા :  ના. 
દાદાશ્રી : લોકોને કઢાપો-અજંપો કરવાનું ગમતું હશે ? મનમાં સમજે ખરાં કે, ‘શું કરે હવે, એય બિચારાં નોકરથી ફૂટી ગયા, આ મને કઢાપો-અજંપો થયો, આ બઘું ખોટું થઈ રહ્યું છે, આમ ના હોવું જોઈએ.’ પાછા મનમાં આમ પસ્તાય ખરા, બઘુંયે કરે, પણ ફરી વખત આવે ત્યારે એવો ને એવો જ, કારણ કે એની પાસે ‘જ્ઞાન -પ્રકાશ’ નથી ને ! અંધારું ઘોર છે. અંધારામાં તો જમાઈ અથડાય તોય કહેશે કે, ‘બહારવટિયો અથડાયો’ અને બહારવટિયો અથડાય તો કહેશે, ‘જમાઈ અથડાયો!’ એટલે આવું છે.
પ્રશ્નકર્તા :  કઢાપો-અજંપાનો આધાર તો અજ્ઞાન છે ને ? 

દાદાશ્રી : અજ્ઞાન જ ! અંધારાને લીધે જ વળી બહારવટિયાને ‘જમાઈ’ માને ત્યારે એ અજ્ઞાન, નહીં તો બીજું શું ? અંધારામાં બહારવટિયો અથડાય તો કહેશે, ‘મારા જમાઈ આવ્યાં લાગે છે’ એવું આ અંધારાનું ‘ડિસિઝન’ કહેવાય છે. અંધારામાં કોણ કહી શકે કે આ જમાઈ જ છે કે આ બહારવટિયો જ છે ?! એટલે અંધારામાં જમાઈને કહેશે કે, ‘બહારવટિયો અથડાયો’, આવું ઊંઘુંછતું થઈ જાય. લોક કંઈ ‘આ ખોટું છે’ એવું સમજતા નથી ? બઘુંય સમજે, પણ મહીં અંધારું હોય તે શું કરે ? 

કિંમત : પ્યાલાની કે વઢવાની ? 

મોટા મિલમાલિકોય નોકર જો કદી દસ પ્યાલા-રકાબી લઈને આવતો હોય ને ‘ટ્રે’ હાથમાંથી પડી ગઈ, તોય એનો આત્મા ફૂટી જાય. અલ્યા, ચચ્ચાર ‘મિલ’ના માલિક છો કે કઈ જાતનાં છો ? આવા તે કેવા કે આ પ્યાલામાં જ આત્મા આવી ગયો ? ચાર ‘મિલ’નો માલિક, તે તું શું ગરીબ છે ? 

ટકોર, પણ કયા હેતુ-નિમિત્તે ? 

‘‘જ્ઞાની પુરુષ’’ તો શું કહે છે ? એને પહેલાં તો પૂછે કે, ‘ભાઈ, કશે તું દઝાયો નથી ને?’ પછી કહેશે કે, ‘જરા સાચવીને ચાલતો હોય તો ?’ એટલે ‘‘જ્ઞાની’’ તો બઘું કહે, પણ વીતરાગતાથી. ‘‘અનુભવજ્ઞાની’’ તો ગમે એટલું કહે, કરે, છતાં પોતે વીતરાગતામાં રહે. વખતે મોઢે ટૈડકાવેય ખરો, પણ તોય પોતે વીતરાગતામાં રહે. ટૈડકાવવાનું બઘું સમયને આધિન હોય છે, કારણ કે એવું ના કરે તો પેલો માણસ કંઈ  નવી જ જાતનું ઊંધે રસ્તે જાય એવું થાય.એટલે બેઉ જવાબદારી સાચવવાની, પેલો સામો આપણા નિમિત્તે ઊંધો થાય નહીં અને કામ ચાલવા દેવાનું. 
પ્યાલાં, નોકર તે ફોડતો હશે ?! 

આ તો આખો દહાડો કઢાપો-અજંપો, કઢાપો-અજંપો ! એક પ્યાલો ફૂટી ગયો હોય ને, તોય બૂમાબૂમ ને કકળાટ કરી મૂકે. આપણે આ બાબાને પૂછીએ કે, ‘ભાઈ, આ પ્યાલો ભાંગી ગયો તો તું કેમ નથી બોલતો ?’ ત્યારે એ કહેશે કે, ‘મારે શું ?’ ત્યારે એ તો જ્ઞાની કહેવાય, અજ્ઞાની-જ્ઞાની !! શાથી ? ‘આ લોકો નોકરને વઢે છે’ એવું એ બાબો ના સમજે ? એ જોયા કરે કે ‘આ કેમ વઢતા હશે ?! આ નોકર તો સારો છે ને એ બિચારાને આ લોકો વઢે છે.’ બાકી, પ્યાલો તો આ નાનું છોકરુંયે ના ફોડી આવે. આ નાના છોકરાંને કહીએ કે, ‘જા બાબા, આ પ્યાલા બહાર નાખી આવ’ તો ના નાખી આવે. ઘણા ફેર હું વડોદરા જઉં ને, ત્યારે હું બાબાને કહું કે, ‘આ દાદાના બૂટ છે ને, તે બહાર નાખી દે’ ત્યારે એ ખભો ચઢાવે. એ સમજે છે કે આ ના નાખી દેવાય. હવે નાના બાબા ભાંગે જ નહીં, તો આવડો મોટો નોકર શી રીતે ભાંગતો હશે ? તેય શેઠાણી વઢ વઢ કરે ને નોકર મનમાં સમજે કે ‘આ રાંડ કર્કષા છે’, બીજા એના જોડીવાળાને કહેય ખરો કે, ‘મારી શેઠાણી તો કર્કષા છે.’

ને પછી નોકરનાં અભિપ્રાય કેવા !
અમારા એક ભાગીદાર હતા, તે બહુ કડક હતા. ત્યારે મેં એમને કહ્યું કે, ‘તમારા નોકરને પૂછ તો ખરો કે ભાઈ આજે હું તમને દંડ નહીં કરું, નુકસાન નહીં કરું, પણ તમારા ખરાં હૃદયની લાગણીથી મને કહો કે મને પાછળ શું ઉપનામ આપ્યું છે ?’ તે નોકરોએ જુદા જુદા નામો કહી આપ્યા. કોઈકે ‘નંગોડ’ કહ્યું, કોઈકે ‘લબાડ’ નામ આપ્યું, બધાએ પોતે નામો કહી બતાવ્યા. ત્યારે મેં કહ્યું કે, ‘તારી પાછળ નામો કેવા પડ્યાં છે !’ લોક નામ પાડે, તે પાછાં એવું નોકરેય શેઠાણી માટે નામ પાડ્યું હોય કે, ‘આ કર્કષા છે.’

પર્યાયો દેખીને નીકળેલી વાણી
એટલે આવડો નાનો બાબો હોય ને, તે પણ પ્યાલો જાણીજોઈને ફોડે નહીં. આપણે કહીએ, ‘ફોડી નાખ’ તોય ના ફોડે ! પણ એના હાથથી ફૂટી જાય તો એ ચિંતા -બિંતા કશું ના કરે, વખતે એના મા-બાપ વાંકા હોય તો એ રડી ઊઠે ખરો કે આ લડશે પાછાં ! 
પ્રશ્નકર્તા :  તમે જાણો ખરાં આ બઘું ?

દાદાશ્રી : એવું છે, આ ‘જ્ઞાન’માં અમને બઘું દેખાય, બધા પર્યાયો અમને ખબર પડે. દરેક પૌદ્ગલિક પર્યાય જે પણ છે ને, એ બધાં અમને સૂક્ષ્મરૂપે દેખાય, એટલે અમે તમને જવાબ આપીએ.
નોકર તો નિમિત્ત, હિસાબ પોતાનો જ
પ્યાલા ફૂટી ગયા તોય કઢાપો થાય, નોકરને ગાળો ભાંડે કે, ‘તારા હાથ ભાંગલા છે, તારા આમ ભાંગલા છે.’ તે ઘડીએ એમ વિચારે કે, ‘હું એની જગ્યાએ હોઉં તો મારી શી દશા થાય ? આપણે કેટલું દુઃખ થાય ?’ એવું કોઈ વિચારે ? નોકરના મનમાં શું થાય ? કે, ‘આ શેઠ મને વગર કામનાં ટૈડકાવે છે, મારો ગુનો નથી. હું તો નોકર છું ને નોકરી કરું છું, તેથી મને વઢે છે’ એવું બિચારાને થાય. એટલે આ અણસમજણથી ગરીબ માણસોને શ્રીમંત માણસો દુઃખ દે છે, નહીં તો કોઈ નોકર પ્યાલા ફોડી નાખતો હશે ? અને જો એ નોકર પ્યાલા ફોડી નાખતો હોય તો રોજ ના ફોડી નાખે ? જ્યારે એનાથી હાથમાં ના ઝલાય ત્યારે જ ફૂટે ને ? આ ‘વર્લ્ડ’માં કોઈ વસ્તુ કોઈ ફોડે જ નહીં, આ તો બધો તમારો જ હિસાબ ચૂકવાય છે. એમાં નોકર તો બિચારો નિમિત્ત બની જાય છે ! પણ નોકરના હાથે પ્યાલા ફૂટ્યા કે શેઠાણી બૂમાબૂમ કરી મેલે અને જો શેઠ બેઠાં હોય ને, તો એય અકળાયા કરે. અલ્યા, એક ભાગીદાર અકળાય તો બહુ થઈ ગયું, એકલાને અકળાવા દે ને! બધા ભાગીદારોએ અકળાવાનું કારણ શું ? ‘કંપની’માં એક ભાગીદાર અકળાયા કે બહુ થઈ ગયું ! છો ને, એકનું ‘બ્યુગલ’ વાગે ! પણ બધાના ‘બ્યુગલ’ સાથે વગાડવાના ? શાથી બધા વગાડતા હશે ? ઇચ્છા ના હોય તોય વાગી જાય, કારણ કે અજ્ઞાન સાંધો મેળવી દે ને ! અને બધી ‘બ્યુગલો’ વાગે, એટલે પેલો નોકર તો ધ્રુજી જાય. બધા ફરી વળે ત્યારે પેલી બેબી હોય ને, તેય કચકચ કરતી આવે કે, ‘એ રડ્યાને તો મારવા જેવો છે.’ ત્યારે પેલાની શી દશા થાય ? 

નોકર જોડે હવે કઈ રીતે વ્યવહાર કરવો ? 

મોક્ષે ના જવું હોય તો અહીં ઠંડક તો હોવી જોઈએ ને ?! મહીં અજંપો ના થાય એટલું તો સમજવું પડે ને ? પ્યાલો ફૂટી જાય ને કઢાપો-અજંપો કરીએ તો એ આપણી જ ભૂલ છે ને ? કે પ્યાલાની ભૂલ છે ? 

પ્રશ્નકર્તા :  આપણી જ ભૂલ છે. 
દાદાશ્રી : એટલે શેઠ એકલા અજંપો ના કરે, પેલા શેઠાણી હઉ મહીં અજંપો કર્યા કરતા હોય. પેલા એકલો અજંપો કર્યા કરે છે એમાં તમે શું કામ ભાગીદારી કરો છો ? પણ તેમાંય ‘પાર્ટનરશીપ’ ! તે બેઉ ‘પાર્ટનરો’ આમાં પાછાં !! તે નોકર એકલો બિચારો ફસાઈ મરે. હવે હું શું કહું છું કે, ‘તમે આ નોકરની જગ્યાએ હો તો તમારો ન્યાય કેવો રહે ?’ તો નોકરને ભાંડીએ એ ઘોર અન્યાય નથી ? આ ‘ઇન્ડિયન’ ‘ફિલોસૉફી’ આવી હોતી હશે ? ખરી રીતે તો આપણે એટલા બધા ‘નોબલ’ રહેવું જોઈએ કે, અમે ત્યાં આગળ શું કરીએ ? કે, નોકરના હાથમાંથી ‘ટ્રે’ પડી જાય ને પ્યાલા ફૂટી જાય, તો પહેલાં તો અમે નોકરને પૂછીએ કે, ‘ભાઈ, તું દઝાયો તો નથી ને ?’ ભલે પ્યાલા ફૂટી ગયાં, એ તો બીજા આવશે ! ‘પણ તું દઝાયો નથી ને ?’ એવું પહેલાં પૂછવું પડે, કારણ કે ખૂબ દઝાયો હોય અને આપણે કશું બોલીએ એ ખોટું કહેવાય. એટલે ના દઝાયો હોય તો પછી બીજી વાત કરીએ કે, ‘ભાઈ, જરા ધીમે રહીને આસ્તે આસ્તે આવતો હોય તો આવો વાંધો ના આવે’ એવું પાછું બોલવું પડે. એવું ના બોલીએ તો તે પણ ગુનો કહેવાય, કારણ કે ચેતવવા માટે આમ ટકોર તો મારવી પડે, પણ એવી ટકોર ના મરાય કે, ‘તારા હાથ ભાંગલા છે, તું આવો છે, તેવો છે’ એવી ટકોર નહીં. એને તો ટકોર જ ના કહેવાય, ‘હિંસા’ કહેવાય. નોકર પણ બિચારાએ ‘તારા હાથ ભાંગલા છે’ એવું હમણે કહેશે, એવી જ આશા રાખી હોય, તેથી તો મહીં ફફડતો હોય કે, ‘હવે શું કહેશે, શેઠ-શેઠાણી હવે શું કહેશે ?’ એ નોકર મનમાં જાણે કે ‘આ શેઠ ને શેઠાણી તો બેઉ દીપડા-દીપડી જેવાં છે. જેમ દીપડા ધૂરકે ને, એમ આ ધૂરકશે’, તે મહીં આમ ફફડતો હોય. હવે એ શેઠને હું સમજ પાડું કે, ‘શેઠ, તમે એની જગ્યાએ હો તો શું થાય ? એવું વિચારો તો ખરાં. તમે આમ છો પુણ્યશાળી, તે એની જગ્યાએ તમે આવશો નહીં, પણ તું તારા બૉસનાં હાથમાં આવી જ રીતે આવી જઈશ, માટે ચેતતો રહેજે.’ જેનો તું ‘બૉસ’ થયેલો છું ત્યાં આગળ એવો ‘પાવર’ વાપરજે કે તારો ‘બૉસ’ એવો ‘પાવર’ તારી ઉપર વાપરે તે વખતે તારી કસોટી ના થાય ! ‘બૉસ’ તો બધાંને રહેવાનાં ને ? મારા જેવો હોય તેને ‘બૉસ’ ના હોય, પણ બીજા બધાંને તો ‘બૉસ’ રહેવાનાં ને ! જેને ‘અન્ડરહૅન્ડ’નો શોખ છે કે ‘હાથ નીચે એક તો જોઈએ’ તેને ‘બૉસ’ તો હોય જ. અમને ‘અન્ડરહૅન્ડ’નો શોખ ના હોય, તેથી કોઈ ‘બૉસ’ પણ ના હોય.
કેવો અન્યાય કહેવાય ? ઘોર અન્યાય કર્યો કહેવાય ! આવા તો ભયંકર દોષો કર્યા છે, પોતાને ખબરેય પડતી નથી પાછી કે ‘આ દોષ મેં કર્યો છે.’ નોકર જોડે આવું વર્તન કર્યા પછી ‘આવો દોષ થયો છે’ એવી ખબર નથી પડતી. ‘નોકર જ ખોટો છે, એને કાઢી મેલવાનો છે’ એવું કહે છે અને તેથી પોતાને આ બધી અડચણો છે, તેથી જ મોક્ષ મળતો નથી. નહીં તો મોક્ષનો ન્યાય સમજે ને, તો બધોય મોક્ષ મળે એવો છે. સંસારનો ન્યાય એ ન્યાય નથી, ભગવાનનો ન્યાય એ ન્યાય છે. 
ભગવાનનો શો ન્યાય છે ? કે જેટલા દેહધારી જીવ છે,પછી ઝાડ હોય કે ગમે તે હો, પણ જીવતું છે, જીવતું શી રીતે ખબર પડે ? કે આ ઝાડ કાપી નાખે તો એનું લાવણ્ય જતું રહે, એટલે બધા લાવણ્યવાળા જીવો છે, એમની મહીં ભગવાન બેઠા છે, એટલે એમને કિંચિત્માત્ર દુઃખ થાય એ બધો અન્યાય થયો કહેવાય. 
સાધનોનું પ્રમાણ કેટલું હોઈ શકે ? 

અમદાવાદનાં શેઠિયાઓને બે ‘મિલો’ છે, છતાં એમનો બફારો તો અહીં આગળ વર્ણન ના થાય એવો છે. બબ્બે ‘મિલો’ હોય, છતાં એ ક્યારે ‘ફેઇલ’ થઈ જાય એ કહેવાય નહીં. આમ ‘સ્કૂલ’માં ‘પાસ’ સારી રીતે થતા હતા, પણ અહીં આગળ ક્યારે ‘ફેઇલ’ થઈ જાય એ કહેવાય નહીં, કારણ કે એણે ‘બેસ્ટ ફુલિશનેશ’ આદરવા માંડી છે. ‘ડિસ્ઑનેસ્ટી ઇઝ ધી બેસ્ટ ફુલિશનેસ.’ આ ‘ફુલિશનેસ’ની તો હદ હોય ને ? કે ‘બેસ્ટ’ સુધી પહોંચવાનું ? તે આજે ‘બેસ્ટ  ફુલિશનેસ’ સુધી પહોંચ્યા ! અને આપણે ત્યાં મોટાં મોટાં બંગલા હોય છે ને, તે બંગલામાં આપણે સફાઈ જોઈએ છીએ ને ? એવા આ મોટાં મોટાં મકાનો હોય છે, તે કેટલાંય મજલાનાં, તે જેમ જેમ ઊંચે ચઢ્યા તેમ તેમ સફાઈ વધે અને જેટલી સફાઈ વધે એટલી બળતરાં વધે ! પછી એ બળતરાંના ઉપાયમાં ‘બ્રાન્ડી’ ને બીજાં બધાં ઉપાયો કરે? તો શું સફાઈ ‘એડમિટ’ ના કરવી ? ના, સફાઈ ‘એડમિટ’ એટલી કરવી સારી કે જે પછી મેલી થાય તોય આપણને ચિંતા ના થાય, છોકરો એ સફાઈ બગાડે તોય આપણને છોકરાં ઉપર ગુસ્સે ના થવું પડે. આ તો કહેશે કે, ‘આ જૂનો સોફાસેટ બદલી નાખીએ ?’ ત્યારે મેં કહ્યું કે, ‘ના, એને રહેવા દો ને !’ કારણ કે નાનાં છોકરાં એની પર ‘બ્લેડ’થી કાપો મૂકે તોય આપણને વાંધો ના આવે. ઊલટું એને કહીએ, ‘લે, બીજો કાપો મૂક !’ એટલે આપણને નિર્ભયપણું રહે. આપણે સાધનો એવાં રાખો કે જે સાધન આપણને ભય ન પમાડે, નહીં તો પછી પેલું કૃપાળુદેવે ગાયું છે એવું થાય કે, 

‘‘સહુ સાધન બંધન થયા, રહ્યો ન કોઈ ઉપાય,

સત્સાધન સમજ્યો નહીં, ત્યાં બંધન શું જાય ?’ ’

એટલે આ સાધનો જ બંધન થઈ પડ્યા છે ! છતાં તેમ કેટલાક સાધનો એવા હોય છે કે આવશ્યક છે. એ સાધનને હલાવવાનાં નથી, કારણ કે એ આવશ્યક હોવા જ ઘટે, પણ એનું પ્રમાણ આપણે જાણવું જોઈએ. ‘બંગલો કેવડો બાંધવો’ એની કંઈક ‘લિમિટ’ તો હોય કે ના હોય ? આપણી પાસે પાંચ અબજ રૂપિયા છે, પણ ‘બંગલો કેવડો બાંધવો’ એની ‘લિમિટ’ હોય કે એ ‘અન્લિમિટેડ’ હોય ? કોઈનો બંગલો ‘અન્લિમિટેડ’ જોયો તમે ? ના, હશે, કોઈકનો તો હશે ને ? ‘અન્લિમિટેડ’ કોઈનો હોય નહીં ને ! ‘હોટલે’ય ‘અન્લિમિટેડ’ ના હોય, એણે ‘લિમિટ’ કરેલી હોય, પણ બંગલા ‘લિમિટેડ’ થતાં નથી. એટલે મારું કહેવાનું કે આમાં શું કામ ‘અન્લિમિટેડ’ થાવ છો ? કારણ કે એ જ પછી પોતાને ઉપાધિ થાય ! છોકરાંએ સહેજ બગાડ્યું કે એની પર અકળાયા કરે ને છોકરાંને મારમાર કરે.
કઢાપા-અજંપા પ્રત્યે અણગમો, એય જાગૃતિ
મોટા મોટા શેઠિયાઓને હું પૂછું છું કે, ‘શેઠ, તમે આ મોંઘા ભાવના નવા પ્યાલા રકાબી લાવ્યા હો અને એમાં નોકર ચા લઈને આવતો હોય ટ્રેમાં, છ કપ ને છ રકાબી લઈને આવતો હોય અને નોકરના હાથે એ ટ્રે પડી જાય, તો તમને કંઈ અસર થાય?’ ત્યારે કહે છે કે, ‘અરે, બહુ થાય, આમ અજંપો થઈ જાય.’ ત્યારે મેં કહ્યું કે, ‘શું તમે આ અજંપાની બીજી દવા ચોપડતા નથી ?’ ત્યારે કહે કે, ‘એની દવા જ ના હોય ને !’ મેં કહ્યું કે, ‘તો પછી તમે જીવો છો શાના આધારે ? કોઈ આધાર નથી ? જીવનનો પણ આધાર જોઈએ કે ના જોઈએ ?’ તમારા પ્યાલા ફૂટી જાય તો શું કરો તમે ? 

પ્રશ્નકર્તા :  કશુંય ના થાય. 
દાદાશ્રી : શું વાત કરો છો ? આમ પંચ્યાસીનું દેવું તો થયું, હવે બીજા પંદર વર્ષ આવવાનાં, તે સો પૂરાં થશે પછી ? 

પ્રશ્નકર્તા :  છો ને, થાય ! ‘આ’ પ્યાલોય પણ ફૂટી જવાનો પછી. 
દાદાશ્રી : એમ ?! દેહને, ‘પ્યાલો’ કહો છો ?! ત્યારે ખરું ! આનું નામ જ્ઞાન કહેવાય. પેલાં શેઠ તો કહે, ‘આની દવા જ ના હોય.’ તો અલ્યા, તારી દશા શી  થશે ? તમને ફરી અજંપો આવે તો ગમે ખરો ? 

પ્રશ્નકર્તા :  ના ગમે. 
દાદાશ્રી : હવે આપણા લોક કહે છે, ‘તમે જિજ્ઞાસુ કેમ નથી થતાં ?’ અરે, મારે જિજ્ઞાસુ થઈને શું કામ છે ? આ અજંપો જેને ગમતો નથી એ જ જિજ્ઞાસુપદ છે. જિજ્ઞાસુ તો થાય લોકો, કે જેને અજંપો ગમે છે ! મને અજંપો ગમતો નથી તો હવે મારે શેને માટે જિજ્ઞાસુ થવાનું ? જેને અજંપો ગમતો નથી એ ‘ઇટસેલ્ફ’ એને મોક્ષે લઈ જશે. કોઈ કહેશે કે, ‘લોકોનેય અજંપો તો ગમતો નથી ને !’ ના, એ તો એને પૂછીએ ને, તો કહેશે કે,‘એ તો જોઈએ જ ને, બઘું ! આય હોય ને તેય હોય.’ ‘આ ખોટું કર્યું છે’ એવું એને ના થાય. 
પ્રશ્નકર્તા :  અજંપો કેવી રીતે મોક્ષે લઈ જાય ? અજંપો ના રહેતો હોય તો ? 

દાદાશ્રી : ‘આ અજંપો ના થાય તો એમાં આવું સુખ છે અને અજંપો થાય તો એમાં આવું દુઃખ છે’ એવું એને જ્ઞાન વર્તે છે એટલે એને અજંપો ના થવો જોઈએ. ‘આ ખોટું છે’ એ જે જાગૃતિ વર્તે છે, એ જાગૃતિ જ એને મોક્ષે લઈ જશે. માણસને અજંપો કેમ સહન થાય ? આ તો અજંપો ગમતો નથી, છતાં લોક શું કહે છે ? કે, ‘પણ સંસારમાં તો એ જ હોય ને !’ જો એ જ હોય ત્યારે જીવ્યાનો અર્થ જ શું છે ? તો ‘મીનિંગલેસ’ છે ! અને અજંપા સાથે તે શું સુખ ભોગવ્યું ? ઉપર તલવારો હોય અને તે પડશે એવો ભય હોય તો તેં ખાઘું શી રીતે? પેલાં જનકરાજાએ અષ્ટાવક્રને જમાડેલાં ને, આમ ઉપર પેલો ઘંટ બાંધેલો, પેલાં તપસ્વી માણસ ભોળાં, તે રાજાએ પૂછયું કે, ‘ભજિયાં કેવા હતા ? શીખંડ કેવો હતો ?’ ત્યારે પેલાં તો ભોળા માણસ, તે કહી દીઘું કે, ‘રાજા, હું તો ઉપરથી ઘંટ પડશે એવા ભયમાં ને ભયમાં જ રહ્યો. હું ખાતો હતો, પણ મારું ચિત્ત તો પેલામાં હતું, એટલે હું કશું જાણતો નથી કે ટેસ્ટ કેવો હતો !’ રાજાએ પૂછ્યું કે, ‘તમે ખાઘું તો ખરું ને ?’ ત્યારે પેલાં કહે, ‘હા, ખાઘું ખરું.’ ‘તો એ ટેસ્ટેડ ખાઘું ?’ ત્યારે કહે, ‘ના, એ હું જાણતો નથી.’ ત્યારે રાજાએ કહ્યું કે, ‘આવું ટેસ્ટેડ હતું, છતાં તમને આનો ટેસ્ટ કશો માલમ ના પડ્યો, કારણ કે તમારું ચિત્ત ઘંટમાં હતું. તેવું આ રાણીઓ જોડે આમ ગળે હાથ નાખીએ છીએ, છતાં અમારું ચિત્ત ભગવાનમાં રહે છે.’
‘પારકું’ ‘જાણે’ તો સમતા વર્તે
એટલે વાત બધી સમજે તો ઉકેલ આવે, નહીં તો આનો ઉકેલ આવે નહીં અને ‘કૉઝિઝ ઍન્ડ ઇફૅક્ટ’, ‘ઇફૅક્ટ ઍન્ડ કાદ્ધઝિઝ’, ‘કાદ્ધઝિઝ’ ઍન્ડ ઇફૅક્ટ’ ચાલ્યા કરે ! અને રોજ કંઈ અજંપો થતો નથી. આ તો જોડેની બીજાની રૂમમાંથી અવાજ આવે ને ત્યાં પ્યાલા ફૂટી ગયા હોય, તો કશું ઉપાધિ નહીં, પણ આપણી રૂમમાંથી અંદરથી અવાજ આવે પ્યાલા ફૂટવાનો, તો અજંપો થઈ જાય ને ? શાથી ? શું કારણ હશે ? 

પ્રશ્નકર્તા :  આપણી ચીજ પ્રત્યેનો મોહ છે, પેલું પડોશીને ત્યાંનું આપણું નથી લાગતું. 
દાદાશ્રી : એવું છે, આ મોહ નથી, મમતા છે કે ‘આ મને નુકસાન થયું, દસ-પંદર રૂપિયાના પ્યાલા ઊડી ગયા ! અને પાડોશીને ત્યાં એનું ગયું એમાં મારે શું ?’ અને પોતાના ઘેર ફૂટે તો એને અસર થાય. હવે પોતાના ઘેર ફૂટે, પણ એને પાડોશીને ઘેર ફૂટે એવી અસર થાય, તો એ ભગવાન થાય ! પણ આપણા લોક તો બહુ પાકા ને ! પાડોશીને ઘેર ફૂટે તેની અસર થવા દેતા નથી અને પોતાને ઘેર ફૂટે તો જ એને અસર થાય, એવા પાકા ને! પણ ત્યારે એ મૂર્ખ બને. આ દુનિયામાં જે પાકા કહેવાયેલા એ જ ભગવાનને ત્યાં મૂર્ખ બન્યાં. આ દુનિયામાં જે ભોળા કહેવાયા એ ભગવાનને ત્યાં ખરાં ગણાયા અને અહીં જે પાકા થયાં એ ભગવાનને ત્યાં માર્યા જ ગયા જાણો. આવી વાત કહું છું, તો સાંભળવી ગમે છે ને ? કે તમારો વખત  બગડે છે ? 

અણસમજણ બે ખોટ લાવે
પ્રશ્નકર્તા :  ના, ના, આ તો બધી સમજવા જેવી વાતો છે. 
દાદાશ્રી : એટલે આ મમતા છે, એ બધી ભાંજગડ કરે છે. પાછો ગણતરી કરે, ‘કેટલા લઈ આવેલો ? તે પછી કેટલા ફૂટ્યા ? આજે કેટલા ફૂટ્યા ?!’ હવે આનું ‘રિફન્ડ’ તરત જ મળી જાય એને ? કેમ, ચિંતાઓ કરી, અજંપો કર્યો તો એનું ફળ ના મળે ? પ્યાલા ફૂટી ગયા પછી આપણે ચિંતા કરીએ, એ પુરુષાર્થ કર્યો, તો એનું ફળ ના મળે ? એનું ફળ મળે, જાનવરગતિમાં જવાનું મળે ! એટલે એક તો પ્યાલા ફોડ્યા અને જાનવરગતિમાં જવાનું ઊભું કર્યું, એક ખોટમાં બે ખોટ ખાય છે. આ દુનિયામાં એક ખોટમાં બે ખોટ કોણ નહીં ખાતો હોય ? 

પ્રશ્નકર્તા :  સમજ ના હોય તો એક ખોટમાં બે ખોટ ખાય જ છે ને ! 
દાદાશ્રી : હા, એટલે પ્યાલા પણ ગયાં અને ચિંતા કરી એ પુરુષાર્થ પણ નકામો ગયો ! 
પ્યાલા ફૂટ્યા, તોય પુણ્ય બાંઘ્યું ?! 

કોઈ કહેશે કે, ‘અમને જ્ઞાન મળ્યું નથી, સમકિત થયું નથી, તો મારે શું કરવું ? મારે બીજી ખોટ નથી ખાવી.’ તો હું એને કહી દઉં કે, ‘એક મંતર શીખી જા, કે પ્યાલા ફૂટી જાય એટલે બોલજે કે-ભલું થયું ભાંગી જંજાળ. હવે નવા પ્યાલા લાવીશું.’ તે એનાથી પુણ્ય બંધાય, કારણ કે ચિંતા કરવાની જગ્યાએ એણે આનંદ કર્યો, માટે પુણ્ય બંધાય. આટલું જરા આવડી જાય ને, તોય બહુ થઈ ગયું ! અમને નાનપણથી આવી સમજણ હતી, કોઈ દહાડોય ચિંતા જ નથી કરી, કશુંક બને-કરે તે ઘડીએ આવું કંઈક મહીં આવી જ જાય. આમ શીખવાડીને ના આવડે, પણ તરત જ હાજર જવાબ બધો આવી જ જાય. 
વાત સમજ્યે સમાધિ વર્તે
એટલે ઉપાધિની મહીં સમાધિ રહે ત્યારે ‘‘જ્ઞાની પુરુષ’’ની વાત સમજ્યો કહેવાય. ઉપાધિ ના હોય તો કૂતરાનેય સમાધિ રહે છે, એ પૂરીઓ ખાઈને સૂઈ ગયો હોય તો આખી રાત સમાધિ જ રહે ને ! ઉપાધિમાં સમાધિ રહે એનું નામ ‘મનુષ્ય’ કહેવાય. કઢાપો-અજંપો લોકોને દુઃખદાયી નથી ? 

પ્રશ્નકર્તા :  પણ દુઃખ માનીએ તો દુઃખ રહે. 
દાદાશ્રી : ના, પણ માને એવું રહે નહીં ને ! ‘દુઃખ માનીએ તો દુઃખ છે’ એ વાત તો બધા જાણે છે,પણ બધા જગતમાં એવું જ માને તો તો કોઈ દુઃખ માને જ નહીં ને ! ઘણા લોકો દુઃખ માનવા તૈયાર જ નથી હોતાં, છતાં દુઃખ મટતા નથી ને ! 
*
પરભવની પોટલીઓ સંકોર ને ! 
એક એંસી વર્ષનાં કાકા હતા, દવાખાનામાં એમને દાખલ કર્યા હતા. હું જાણતો હતો કે આ બે-ચાર દહાડામાં જવાનાં છે અહીંથી, તોય મને કહે છે કે, ‘પેલા ચંદુલાલભાઈ તો આપણે ત્યાં જોવાય નથી આવતા.’ આપણે કહીએ કે, ‘ચંદુલાલ તો આવી ગયા.’ તો કહેશે કે, ‘પેલા નગીનદાસનું શું ?’ એટલે પથારીમાં પડ્યો પડ્યો નોંધ કર્યા કરે કે કોણ કોણ જોવા આવ્યું છે. અલ્યા, તારા શરીરની કાળજી રાખ ને, આ બે-ચાર દહાડામાં તો જવાનું છે. પહેલા તું તારા પોટલા સંભાળ, તારી અહીંથી લઈ જવાની કંઈ દાબડી તો ભેગી કર. આ ‘નગીનદાસ’ ના આવે તો એને શું કરવો છે ? પણ પાછા એ કાકા, ‘મને કોણ કોણ જોવા આવ્યું’ એની નોંધ કર્યા કરે. અલ્યા, તને જોવા આવ્યો તે તને શું ફાયદો ? એ જોઈને પાછા બહાર શું બોલે ? કે, ‘હવે આ કાકા તો હેંડ્યા, હવે બે દહાડાના મહેમાન છે !’ આ લોક કેવા આશીર્વાદ આપીને જાય છે કે ‘આ હવે હેંડ્યા !’ એટલે જોવા આવનારા આવું બોલે. આ તને જોઈને શું ફાયદો કાઢ્યો ? એના કરતાં ના આવે તો સારું ને, કે આવા આશીર્વાદ તો ના આપે?! જોવા આવનારા બહાર આવીને શું કહેશે કે, ‘હવે દીવામાં તેલ ખલાસ થઈ ગયું છે ને હવે તો દીવેટ સળગી રહી છે.’ ત્યારે કાકા શું કહે છે ? કે, ‘પેલા ચંદુલાલભાઈ જોવા ના આવ્યા.’ જગતની વાસના કેટલી છે ?! હવે આ મમતા છૂટી જાય તો ઉકેલ આવી જાય, પણ મમતા ના છૂટે ત્યાં સુધી તો પ્યાલો ફૂટે કે કાન માંડે. અરે, અડધી ઊંઘમાં હોય તોય કહેશે કે, ‘શું ફૂટ્યું મહીં ?’ આમ ચાર દહાડા પછી જવાના હોય તોય આજ કકળાટ માંડે. અલ્યા, જવાનું થયું, તે તારા પોટલા-બિસ્તરા બાંધ ! તારે જોડે જવાની વટેસરી ના જોઈએ ? પણ સમજણ હોત તો આ બઘું કકળાટ કરત જ નહીં ને ! પણ સમજણ નહીં તેથી આ જંજાળમાં ને જંજાળમાં ફસાયા કરે છે પાછો.
આપણાં લોકો તો માણસ માંદો પડ્યો હોય, ત્યારે લોકો એની ખબર કાઢવા આવે. હવે આ દેહમાં દર્દ થયું હોય, એની વેદના હોય અને પછી પાછાં બીજા જવાબ પૂછવા આવે એની મુશ્કેલી હોય ! કેટલાક માણસોને તો બધા પૂછવા આવે ત્યારે સંતોષ થાય છે. ઊલટાં કેટલાક એમ કહેશે કે, ‘નવનીતભાઈ મને મળવા નહોતા આવ્યા.’ બધા મળવા આવે ત્યારે કેટલાંકને સંતોષ થાય છે એ માણસો જુદાં અને કેટલાંકને ‘બૉધરેશન’ થાય છે એ માણસો જુદાં. આપણને એમ થાય કે કોઈને તકલીફ ના પડે માટે કોઈને જાણવા જ ના દેવું અને લોક તો મરણપથારીએ પડેલા હોય તોય ‘પેલા નગીનભાઈ મને જોવા નથી આવ્યાં’ એમ નોંધ રાખે, કારણ કે અહંકાર છે ને ! આત્મા અને અહંકાર બે વસ્તુ જુદી છે. અહંકાર એ ‘રૉંગ બિલીફ’થી ઉત્પન્ન થયેલી વસ્તુ છે. પોતાનાં ‘સ્વરૂપનું ભાન’ નહીં હોવાથી ‘હું આ છું, હું આ છું’ એવી ખાલી ‘ઇફૅક્ટ’ જ છે. હવે એ અહંકાર ઊભો થઈ ગયો, પછી શી રીતે છૂટે ? જવાનું થયું તેય કહેશે, કે ‘ફલાણાભાઈ મને જોવા નથી આવ્યા’ એની નોંધ રાખે. હવે આને તે ક્યાં પહોંચી વળીએ ? અને પેલાં જોવા આવ્યા હોય તે બહાર નીકળીને શું કહે કે, ‘હવે આ એક-બે દહાડાનાં મહેમાન છે, એનાં આત્માને જ જોઈ લેવામાં ફાયદો છે. બીજું બઘું ગાંડપણ જોવા જેવું નથી. ગાંડપણ શું બોલે એ કહેવાય નહીં.’ આ તો આ(મહાત્માઓ) પ્રાર્થના કરે. બહારવાળાઓ કંઈ પ્રાર્થના કરે ? બહારવાળા તો ‘હવે ઉંમર થઈ છે ને, એટલે હવે ઠેકાણું નહીં’, એમ બોલે. એ તો આમેય બોલે ને તેમેય બોલે, એમાં એમનો શો દોષ ? જગત-વ્યવહાર છે ને, એ તો ફાવે એવું બોલે. 
પ્રશ્નકર્તા :  માણસ જ્યારે છેલ્લી ઘડીએ હોય છે, ત્યારે એને શું શું વિચાર આવે છે ? એને શું શું દેખાય છે ? 

દાદાશ્રી : મરતી વખતે આખી જિંદગીનું સરવૈયું વાંચે છે, ચોપડો ના વાંચે. ચોપડો એટલે ખાતાવહી નહીં અને રોજમેળેય નહીં, એ બેઉ વાંચવાનાં નહીં. એ બેઉ વાંચવામાં તો બહુ ‘ટાઇમ’ જાય અને આ તો એક કલાકમાં તો પાર લાવી નાખવાનો હોય. સરવૈયું, આખી જિંદગીનું સરવૈયું છેલ્લા કલાકમાં જોઈ લેવાનું અને એ સરવૈયા પ્રમાણે એનો આગળનો અવતાર થાય. 
જો આખી જિંદગીનું ભક્તિનું સરવૈયું સારું હોય, સત્સંગનું સરવૈયું સારું હોય, એ સરવૈયું મોટું હોય તો છેલ્લા કલાકમાં ચિત્ત એમાં ને એમાં વધારે રહ્યા કરે. વિષયોનું સરવૈયું મોટું હોય તો મરતી વખતે એનું ચિત્ત વિષયમાં જ જાય. કોઈને છોડી-છોકરા પર મોહ હોય તો છેલ્લી ઘડીએ ચિત્ત એમનામાં રહ્યા કરે. 
એક શેઠને મરવાનું થયું, તે બધી રીતે શ્રીમંત હતા. છોકરાઓય ચાર-પાંચ, તે કહે, ‘પિતાજી હવે નવકાર મંત્ર બોલો.’ ત્યારે પિતાજી કહે છે કે, ‘આ અક્કલ વગરનો છે. અલ્યા, આ બોલવું એ હું નથી જાણતો ? હું મારી મેળે બોલીશ. તું પાછો મને કહે કહે કરે છે ?’ તે છોકરાય સમજી ગયા કે પિતાજીનું ચિત્ત અત્યારે કોઈ જગ્યાએ ભમે છે. પછી બધા છોકરાઓએ સાર કાઢ્યો કે શેમાં ભમે છે ? આપણને પૈસાનું દુઃખ નથી, બીજી કોઈ અડચણ નથી, પણ ત્રણ છોકરીઓ પૈણાવી હતી ને એક નાની છોકરી રહી ગઈ હતી, તે શેઠનું ચિત્ત નાનીમાં રહ્યા કરતું હતું કે ‘મારી આ છોડીને પૈણાવવાની રહી ગઈ, તે હવે આનું શું થશે ?’ તે છોકરા સમજી ગયા, એટલે નાની બહેનને જાતે મોકલી. એ કહે છે, ‘પપ્પાજી, મારી કોઈ ચિંતા કરશો નહીં, તમે હવે નવકાર મંત્ર બોલો.’ ત્યારે પપ્પાજી એને કશું બોલ્યા તો નહીં, પણ મનમાં એમ સમજે કે ‘આ હજુ છોકરું છે ને ! એને શું સમજણ?’ અલ્યા, જવાનો થયો તે પાંસરો રહે ને ! આ હમણાં કલાક-બે કલાક પછી જવાનું છે, તે છોડી કહે છે તે કર ને, નવકાર મંત્ર બોલવા માંડ ને ! પણ શું થાય ? શી રીતે નવકાર બોલે ? કારણ કે એનાં કર્મ એને પાંસરો નથી રહેવા દેતા, એનાં કર્મ તે ઘડીએ ફરી વળે છે.
એટલે અત્યારે જે કરીએ છીએ તે મરણ વખતે એક ગુંઠાણું આવીને ઊભું રહે, એની મેળે જ આવીને ઊભું રહે. જે જે આખી જિંદગી કરેલું તેનું સરવૈયું તે વખતે આવીને ઊભું રહે. અત્યારે જે હાજર તે મરણ વખતે હાજર ! અત્યારે સંસાર હાજર તો મરણ વખતે સંસાર હાજર, અત્યારે શુદ્ધાત્મા હાજર તો મરણ વખતેય શુદ્ધાત્મા હાજર !! એટલે મરણ વખતે આખી જિંદગીનું ફળ આવે છે, કશું કરવું પડતું નથી. આપણે જાતે નહીં યાદ રાખવાનું, એ તો એની મેળે જ પરિણામ આવે. જેમ અત્યારે પરીક્ષા આપીએ ને પછી ‘રિઝલ્ટ’ આવે ને ? એનાં જેવું છે. 
મનુષ્યપણાની કિંમત ક્યારે આવે છે ? છેલ્લા કલાકમાં ! ત્યારે ‘આ રહી જાય છે, તે કરી લઉં, પેલું રહી ગયું’ એવું થયા કરે, ત્યારે સમજાય કે મનુષ્યપણાની બહુ કિંમત છે.
*
અંત સમયે સ્વજનોની સાવધાની
પ્રશ્નકર્તા :  કોઈ સ્વજનનો અંતકાળ નજીક આવ્યો હોય તો તેના તરફ આજુબાજુનાં સગાંસંબંધીઓનું વર્તન કેવું હોવું જોઈએ ? 

દાદાશ્રી : જેનો અંતકાળ નજીક આવ્યો હોય એને તો બહુ સાચવવું જોઈએ, એમના બોલેબોલ સાચવવા પડે, એમને ‘બૅક’ ના મરાવવું જોઈએ, બધાએ એમને ખુશ રાખવા અને એ અવળું બોલે તોય તમારે ‘ઍક્સૅપ્ટ’ કરવું કે, ‘તમારું ખરું છે.’ એ કહેશે, ‘દૂધ લાવો’ તો તરત દૂધ લાવી આપીએ. ત્યારે એ કહેશે, ‘આ તો પાણીવાળું છે, બીજું લાવી આપો’ તો તરત બીજું દૂધ ગરમ કરી લઈ આવીએ. પછી કહીએ કે, ‘આ ચોખ્ખું સારું છે !’ પણ એમને અનુકૂળ આવે એવું કરવું જોઈએ, એવું બઘું બોલવું જોઈએ. 
પ્રશ્નકર્તા :  એટલે એમાં સાચા-ખોટાની ભાંજગડ નથી કરવાની ? 

દાદાશ્રી : આ ‘ખરું-ખોટું’ તો દુનિયામાં હોતું જ નથી. એમને ગમ્યું એટલે બસ, એવી રીતે બઘું કર્યા કરીએ. એમને અનુકૂળ આવે એવી રીતે વર્તવું. આ નાના બાબા જોડે આપણે કેવી રીતે વર્તીએ છીએ ? બાબો કાચનો પ્યાલો ફોડી નાખે તો આપણે એને વઢીએ ? બે વર્ષનો બાબો હોય તેને કશું કહીએ કે, ‘કેમ ફોડી નાખ્યો કે એવું-તેવું ?’ બાબા જોડે વર્તન કરીએ એવી રીતે એમની જોડે વર્તન કરવું. 
આ તો મરી ગયા પછી એના ઉપર પાછાં ફૂલો ચઢાવે. અલ્યા, મરી ગયા પછી શાનાં ફૂલાં ચઢાવે છે ? અલ્યા, એ જીવતો છે ને, ચઢાવો ને ! કારણ કે મહીં ભગવાન, આત્મા બેઠેલા છે ! પણ જીવતાં તો કોઈ દિવસ ફૂલો નથી ચઢાવતાં ને ? આનું નામ દુષમકાળ ! હિતાહિતનું ભાન કે પોતાનું હિત શેમાં છે અને અહિત શેમાં છે, એનું ભાન જ મનુષ્યને ખલાસ થઈ જાય એનું નામ દુષમકાળ !!
(આપ્તવાણી 7 પાન નં 50 to95)
--કમલેશાનંદ મહેતા, કેલનપુરી, વડોદરા.

